
ХУУРЫН ХОС ЧАВХДАС

	Хичээл тарж, хүүхдүүд гэр гэрийн зүг гүйлдэж одов. Хадхүү Чимид хоёрыг сүүлдэсхийн гартал Уянга ангийнхаа охидтой баруун дэнжийн айлууд руу хөөцөлдөн тоглосоор явлаа. Тэд бие биетэйгээ тоглоом тохуу хийж, инээлдэж хөхрөлдөж яваа бололтой хойно урдаа орон цүнхээ савчуулан гүйлдэнэ. Тэгснээ ямар нэгэн зүйл үзээд бөөгнөрч зогсов.

	Хадхүү Чимидийг нудран:

	— Аль вэ, түргэл. Нөгөөдүүл чинь явчихлаа гээд түрүүлэн ухасхийв. Тэр хоёр хашааны булангаар нуугдан гүйсээр тойруу замаар охидыг амдаж ойртов. 

	Хашааны өнцгөөр сэмхэн өнгийж харангаа Хадхүү:

	— Чимэд ээ! Чи аан гэж бай. Уянгын гэр, цэнхэр хаалгатай хүрэн хашаа. Цаадах чинь одоохон гэр рүүгээ орчихно. Тэр салаад ганцаараа явлаа. Бушуу яв, маргааш хариуг нь заавал өгөөрэй гэж хэлээрэй. Хүн амьтан харчих вий. Сайн нуугаарай наадахаа! гээд мөрөн дээр нь тавьсан гараараа нөхөрсгөөр түлхэв.

	Чимид тагнуулын чухал албанд явах гэж байгаа юм шиг дуулгавартай дуугаар:

	— За найз аа. Чи намайг эндээ хүлээж байгаарай гэж хэлээд гүйж одов.

	Чимид Хадхүүгийн булбарай жижиг гар, цэвэр сэтгэлээр бичигдсэн бяцхан зурвасыг алдчих вий гэсэн шиг чангаас чанга атгаж, гараа халаасандаа хийгээд Уянгын араас яаруухан алхлаа. Чимид Уянгад улам ойртлоо. Уянга ардаа яваа Чимидийг анзаарах янзгүй тод цэнхэр хаалгатай хашаа руу улам дөхсөөр. Хадхүү зурвасыг минь атгуулж чадалгүй гэрт нь оруулчих вий гэж сэтгэл догдлон харуулдсаар

	Чимид, Уянгыг дуудах гэсэн боловч зүрхэлсэнгүй. Алгандаа байгаа бяцхан зурвасыг өөрөө өгөх гэж байгаа юм шиг, ичмээр ч юм шиг түүнд санагджээ.

	Ард нь нэг юм сүр сархийн ойртохыг сонссон Уянга, цочихдоо

	— Ээж ээ гэж хашхираад эргэж харвал:

	— Уянга аа, чи чинь яаж байна аа гээд гайхах, ичингүйрэх хослон дүрлийтэл ширтсэн Чимид зогсож байлаа.

	Уянга ангийнхаа найзыг нэг л хачин царайтай зогсож байхыг хараад сая л тайвшран:

	— Өө, чи байсан юм уу. Намайг дуудахгүй яасан юм бэ. Хүнийг сочоогоод хачин нөхөр шүү гэлээ. Чимид хариуд нь юм ч хэлж чадсангүй. Бүлх залгичихсан юм шиг дуугүй дагаж гэлдрэв. Уянга алхаагаа удаашруулан: 

	— Чи тэгээд хаачиж явна. Дуугаа хурааж, уруу царайлаад юу болоов. Танайх чинь зүүнтээ биз дээ. 

	Манай үүгээр үзэгддэггүй хүн өнөөдөр юу болоо вэ? гэхэд Чимид ярианы эх гарлаа гэсэн шиг:

	— Чамтай уулзах гэж явна. Чухал хэрэгтэй. Чи битгий яар л даа гэж сандран хэлэв.

	Залгуулаад бүх учрыг хэлж. Хадхүүгийн зурвасыг тухтай атгуулъя гэж бодсон боловч юу гэж хэлэх, яаж өгөхөө мэдэхгүй тэрхэндээ балмагдаж зогслоо.

	Уянга алхаагаа сааруулан хүлээсхийж ямар хэрэг гараа юм бол гэж гайхаад Чимид рүү тээнэгэлзэн харснаа:

	— Тэгээд чи хэргээ хэл л дээ. Би яараад байна. Ээж хичээлээ тараад гэртээ түргэн ирж, гэр орноо цэвэрлэ гэсэн юм. Тэгээд ч би ажилтай гэв.

	Уянга ууртай ч юм шиг сүртэй харагдав. Чимид хэсэг хулгаснаа:

	— Май үүнийг ав. Маргааш хариуг нь өгнө шүү гэж эв хав муутай хэлээд үнгэгдтэл атгасан бяцхан зурвасаа сарвайв.

	Хэргийн учрыг сая ойлгосон Уянгын хацар гүзээлзгэнэ шиг ягаарав. Уянга:

	— Юу юм наадах чинь, би яах юм? гэж нүүрээ буруулан хэлээд, хашаа руугаа алхахад Чимид;

	— За авчих л даа. Уянга аа! гэж сарвайсан хэвээр дагав. Уянга:

	— Авахгүй. Яршиг. Юу юм наадах чинь? Багшид хэлнэ шүү гэж гарыг нь түлхээд хашаа руугаа алхтал хашааны татуургатай хаалга аажимхан онгойж хүн гарч ирэв. Сандарч тэвдсэн Чимид зурвасаа Уянгын халаас руу шургуулаад ухасхийн зугтав. Уянга:

	— Хүүе. Чимид ээ! Чи үүнийгээ аваач, хаялаа шүү гэсэнд Чимид, 

	— Минийх биш шүү. Хадхүүгийнх гэж хашхираад эргэж ч харалгүй хурдлав. Уянгын юу хэлснийг ч сонссонгүй.

	Тэр хоёрыг хашааны өнцгөөс сэтгэл түгшин харж зогссон Хадхүү писхийтэл инээд алдав.

	Чимид аахилж уухилсаар хүрч ирээд:

	— Захиаг чинь өгөх нь л өглөө. Шалгаагаад авч өгдөггүй шүү. Найзыг нь ёстой халаалаа. Дахиад яасан ч «холбоочин» болохгүй. Ганцхан чамайг л бодсон юм гэлээ. Хадхүү:

	Хариуг нь маргааш өгөөрэй гэж хэлэв үү? гэсэнд Чимид:

	— Хэлэх нь ч хэлсэн. Тухтай сайн ярилцъя гэж бодтол хашаанаас нь нэг хүн гарч ирээд би зовохдоо зугтаачихлаа гэхэд Хадхүү инээгээд

	— За явцгаая! Өгсөн л бол боллоо. Найз нь чамд их баярласан! Найзынхаа төлөө ингэж зүтгэсний чинь хэзээ ч мартахгүй гээд Чимидийн гарыг чанга атгав.

	Хадхүүгийн зурвас Уянга охиныг хачин их догдлуулжээ. Нэг бодлын эвгүй ч юм шиг. Нөгөө бодлын өөрийг нь хүлээж байсан баярт учрал ч юм шиг. Ичиж зовж байсан хэдий ч уурлаж уцаарлаад буцаагаад шидэх зүрх хүрсэнгүй. Харин ч зурвасаа мултран алдуурчих юм шиг чанга атгаж явлаа.

	Сүүлд уншъя гэж тэр бодсон боловч тэссэнгүй. Гэртээ ч оролгүй хураалттай түлээнийхээ ард орж захидлыг уншлаа. «Сайн байна уу, Уянгаа! Чи эрэгтэй хүүхэдтэй үерхдэг үү? Чамайг анх харж танилцсан цагаасаа эхлэн хөөрхөн охин чамтай төө зайгүй үерхэж нөхөрлөе гэж бодсон юм. Чи юу гэж бодож байна. Маргааш хариу өгнө үү. Хадхүү» гэж хэв муутай боловч хичээнгүйлэн гаргацтай бичсэн зурвас байлаа.

	Уянга Хадхүүгийн тухай бодлоо. Өөрийнхөөс нь төдий л холгүй захын хашаанд суудаг. Том хар нохойтой айлын, хажуу тийшээ халимагтай онигор нүдтэй туранхай хөх хүү. 9 «А» ангийн тэргүүний сурагч гэж ханын сонинд зурагтай тавигдсаныг Уянга нэг удаа харж билээ. 

	Тэр хоёрын анх танилцсан түүх бас сонин. Зургаадугаар ангид ордог намар. Худгаас ус аваад харьж явахдаа хэсэг хором амарч зогстол нэг хүчтэй юмаар руу нь цохиод золтой л унагаачихсангүй. Эргэж харвал нэг том бөмбөг хөлийн нь ойролцоо хувинтай усыг нь арай л дайрсангүй, газрын руу өнхөрч явлаа. Тэгтэл түүний хойноос сэргэлэн нүдтэй бор жаал нэлээд зовсон байртай:

	— Уучлаарай, найз аа! Онох гэж оноогүй юм шүү гэж хэлээд ичиж цочсондоо болоод уйлах шахсан надаас хулган байснаа нэг том хараад бөмбөгөө ууртай гэгч нь өшиглөсөөр гүйгээд явчхав. Тэр жаал Хадхүү байсан юм. 

	Надаас зовсон Хадхүүг хараад миний цочсон, бухимдсан бүхэн цөм алга болчих шиг болж билээ. Хэдийгээр тэр намайг бөмбөгөөр цохисон ч гэсэн миний өмнө тийнхүү хүлцэнгүй номхон зогсож байгаа эрэгтэй хүүхдийг би анх удаа харж билээ. Зүгээр ч үгүй тийм сэргэлэн хөөрхөн хүү шүү. Нэг л сонин санагдаж омог бардам сэтгэл, бас үл мэдэг баяр чээжинд хуран байж билээ. Гэтэл одоо тэр Хадхүү энэ захиаг надад бичжээ. Сонин юм аа. Ном зохиолд олонтоо гардаг нөгөөх «анхны хайр» гэдэг намайг оносон бөмбөгтэй цуг хүрээд ирсэн юм биш байгаа гэж бодоод, Уянга чихрээр шагнуулсан хүүхэд шиг дэгдсээр гэртээ гүйж орлоо. Ааваас нь өөр хэн ч байсангүй. Аав нь нөгөө л янзаараа морин хуураа хүнгэнүүлэн ямар нэг ая тоглож суув. Уянгыг ормогц аав нь толгой өргөн харав.

	Охиныхоо ер бусын сэтгэлийн догдлолыг анзаарч мэдсэн эцэг нь:

	— Охин минь юу болов? гэж гайхан асуув.

	— Юу ч болоогүй, яаж байна? гэж Уянга хариулснаа царай нь улайлаа.

	— Хөөцөлдөж тоглоо юу? 

	— Үгүй.

	— Их гүйгээ юу?

	— Үгүй үгүй, зүгээр... гээд цүнхээ тавин гараа угаалаа. Дугар, охиноосоо цааш олон юм ч асуусангүй, хуураа хүнгэнүүлж эхлэв.

	Уянга ундаа уух гэсэн боловч нэг л цатгалдаад юм идэх хүсэл байсангүй. Хичээлээ гаргаж даалгавраа хийх гэтэл «...хөөрхөн охин» гэсэн элгэмсэг үг чихэнд нь сонсогдох шиг. Хадхүүгийн төрх байдал нүдэнд нь үзэгдээд нэг л болсонгүй.

	Би чинь яаж байна аа? Ингэж догдолж, ийм юм бодож болох бил үү? гэж Уянга өөрөөсөө асуулаа. «Эрэгтэй хүүхдүүд бол уруу татахаас л цаашгүй. Жамсрангийн охин гэж нэг юм эрэгтэй хүүхдүүдтэй бөмбөг эргүүлээд л... замбараагүй гэдэг нь! Охин хүүхэд тэгж явна гэсэн чинь юу гэсэн үг вэ?...» гэж ээжийн нь хэлдэг үгс санагдаж «Чи буруу юм бодож байна шүү. Эмэгтэй хүүхэд хөвүүдтэй тийм дотно байж болохгүй ээ» гэсэн нэгэн бодол түүнийг шаналгана.

	Гэвч Уянгын зүрхэнд аавын нь хуурын ая эгшиг шиг сайхан бодол хөврөн ээжийн нь тэр хориг үгтэй өрсөлдөж байв. Уянгын тэр бодол бүхнээс хүчтэй, бүхнээс үнэн ариун юм шиг санагдана.

	Уянга шанаагаа тулан хэсэг сууснаа:

	— Аав аа, та ямар ая тоглож байгаа юм бэ? гэлээ.

	— Бүжгийн хөгжим.

	— Та «Хурмаст тэнгэр»-ээ тоглож өгөхгүй юу?

	— Яах нь вэ?

	— Зүгээр...

	Аав нь «Хурмаст тэнгэр» дууг нь тоглож өглөө.

	Тэр өдрийн турш Уянгын сэтгэл догдлон урьд урьдаас нэг л хачин өөр байлаа. Чээжинд нь баяр гэрэлтэн, түүний нь өөрөөс нь өөр хүн мэдэхгүй байгаа нь харамсалтай ч юм шиг. Тэр гэрээсээ гарч, зэргэлдээх хашааны Чимгээ, Байгалмаа хоёрыг хэрэг болгон дуудаж, нэгэн хашааны өнцөгт очив:

	Үеийн охид нь ч Уянгыг ямар нэг сонин юм ярих гээд байгааг нь гадарлав. Гэвч Уянга хэлж зүрхлэхгүй дүлгэнэн, тэгсэн атлаа сонин юм яримаар байна гэж хоргоосоор байлаа. Сүүлд нь охид ч ярихыг шаардаж:

	— Шуудхан яриач дээ гэцгээв. Уянга царай нь улайн ичингүйрсэн сулхан дуугаар:

	— Найзууд аа! Та хоёр найзынхаа нууцыг хүнд хэлж болохгүй шүү. 9 «А»-гийн Хадхүү надтай үерхье гэж зурвас өгсөн. Юу гэж хариу өгөх вэ. Та хоёртой л яримаар санагдаад аваад ирлээ гэсэнд тэд булаалдах шахам зурвасыг нь шүүрэн авав.

	Тэр хоёр чанга чангаар ээлжлэн уншсанд Уянга хоёр найзынхаа дэргэд царай нь улайчихсан уруулаа хазаж зогслоо. Мэдэхгүй хичээлдээ асуугдахаар л тэр ингэж зогсдог билээ. Чимгээ Уянгын нүүр өөд эгцлэн харснаа:

	— Чамд дотно үерхдэг өөр эрэгтэй найз байхгүй биз дээ? гэж нухацтай нь аргагүй том хүн шиг лавлаж асуув. Тэгэхэд нь Уянга ичингүйрч

	— Байхгүй нь ч байхгүй л дээ гэж намуухан дуугарав.

	Чимгээ, тийм л байх ёстой гэсэн байртай харцаар Уянга руу хараад:

	— Тэгвэл, үерхье л гэж хариу бич гэсэнд зурвасыг нь бариад нүд гүйлгэн харж зогссон Байгалмаа:

	— Зарим хөвүүд: «Би чамд хайртай» ч гэх шиг «дурлаж байна» ч гэх шиг элдэв юм бичдэг юм. Бид чинь хүүхдүүд шүү дээ. Харин энэ бол тэгж бичээгүй зүгээр л үерхье гэж бичсэн байна. Ер нь хараад байхад Хадхүү тусархуу, сурлага сайтай, сайн хүү харагддаг гэж нотлов. Чимгээ хажуугаас нь ташуур өгч:

	— Ер нь хөвүүдийг зүгээр сайхан үерхье гэж байхад татгалзах хэрэггүй. Манай зарим охид пүү пай болоод л маяглаад байдаг юм. Энэ буруу юм шиг надад санагддаг гэж Байгалмаа ярилаа. Гурван охин хашааны буланд зогсон удтал ярилцлаа. Чухам юу ярьсныг тэр гурваас өөр хэн ч мэдэхгүй.

	* * *

	Уянга хөгжмийн дугуйлан тараад оройхон харилаа. Гэрийнхээ гадаа очтол ээжийн нь дуу хадаж байв. Аав нь хааяа нэг дуугаравч үг нь эс сонсогдоно. Айснаас болоод Уянгын зүрх түг түг түгшинэ. Яаран гэртээ орвол, ээж нь үгээ дээр дээрээс нь давхцуулах шахам урсгана. Аавыг нь арай ч дэндүү хатуу хахир үгээр булж байна уу гэмээр Уянгад хачин санагдав. Дүү нар нь ээжийнхээ догшин хурц аашнаас айсан бололтой зүүн орныхоо хөлийн хавьцаа бөөгнөрөн зогсоод, ээж аав руугаа айж эмээсэн харцаар бүлтгэнэн харцгаана. Ээж нь Уянгын орж ирэхийг ч анзаарсангүй.

	Аавын нь царай хүрлийж барайгаад сүртэй харагдана. Хаашаа ч юм, явах гэж яаравчлан хувцаслаж байв. Ойр зуурын сэлгэх хувцсаа чемоданд хам хум чихэж харагдана.

	Ээж нь дуугаа улам чангаруулан:

	— Чи тэр соёлын ордондоо жүжигчин хүүхэнтэйгээ жаргаарай. Май энэ цамцаа ав! Авах дуртай юмаа аваарай гээд дээл хувцас аар саар зүйлийг нь авч чулуудаж байна.

	Тэгэхэд нь аав нь их л биеэ барьж:

	— Юуны чинь жүжигчин хүүхэн бэ? Хүүхдүүдийнхээ дэргэд ичих ч үгүй дэмий яриад л... гэхэд ээж нь улам ч давшлан

	— Чиний ичихгүй байхад би юунаас нь ичих юм бэ? Одоо гүйцээ гэв.

	Аав нь ууртай хэр нь ээ ер бусын тэвчээр гарган:

	— Должин минь чи ингэж мунхаглахаа болиоч. Айл хунарынхаа хүмүүс, үр хүүхдүүдээсээ ичээч. Ингэж хашхирч уурлаад ямар ашиг байна гэсэнд ууртаа багтрах шахсан Должин: 

	— Тэгнэ байх аа! Дуугарч цөхсөн амьтан. Бас гэмгүй царай гаргах нь уу. Одоохон яв чи... гэж хэлээд уйлан алдав.

	Бахаа ханатал хэрэлдэж, байдаг санаснаа нэгмөсөн хэлээд авъя гэтэл Дугар олигтой хэрэлдсэнгүй тул Должингийн уур бүүр ч их хөдөлжээ.

	Аав ээжийгээ муудалцаж байхад нь гэнэт орж очсон Уянга, ямар ч учраа олсонгүй зүрх нь түгшин гэм хийсэн юм шиг урвайж зогслоо. Аав нь хүүхдүүд руугаа урам муутайхан хараад:

	— За яах вэ. Би явлаа. Хожим хойно гэмшиж амаа барив даа, Должин минь! гэж хэлээд уртаар санаа алдсанаа гадуур хувцсаа өмсөж, чемоданаа барилаа.

	Аавыгаа үүд рүү хандахад Уянга урдуур нь хэрж

	— Аав аа та хаачих гэж байгаа юм бэ? Битгий яваач дээ гэхэд дүү нар нь аавынхаа хормойноос зүүгдэн

	— Битгий яваач, битгий яваач гэлцэн уйлалдав.

	Бяцхан Тунгаа бүүр ч чанга уйлав. Уянга, аавыгаа ямар нэг ухаантай сайхан үг хэлнэ, эсвэл явахаа болино гэж итгэж байлаа. Гэтэл аав нь олигтой үг ч хэлсэнгүй, Хүүхдүүдээ ч үнссэнгүй. Ингээд яваад өгч байгаа юм бол аав яагаад биднийг үнсэхгүй байгаа юм бэ? Эр хүн хатуу сэтгэлтэй гэж ээжийн ярьдаг үнэн байж таарах нь ээ. Бид гэм хийгээгүй шүү дээ гэсэн бодол Уянгад зурсхийв. Должин хүүхдүүдээ хараад:

	— Боль, боль. Тавь, та нар. Яваг наадах чинь гэхэд эхийнхээ ууртай харц, чанга дуунаас нь айж эмээсэн хүүхдүүд ааваасаа хөндийрөв.

	Дугар хүүхдүүд руугаа хандан:

	— Аав нь ямар явъя гэж байгаа биш. Ээж чинь хөөгөөд болохгүй юм. Ингэж энэ айлын хэрүүлийн бай болж хүүхдүүдээ зовоогоод яах вэ... гээд Должингийн уурын мунхгаар хэлсэн бүдүүлэг үгийг сонсоо ч үгүй юм шиг, сонсохыг ч хүсээгүй бололтой эрсхэн гараад явчихлаа.

	Гэрийн хаалга харамсах мэт эвгүйхэн чахарч хаагдав. Гадаа цас шажигнасаар аавын нь алхаа холдон холдсоор чимээгүй болохыг хүүхдүүд чагнан хоцров.

	Дүү нар нь орилолдоход ээж нь:

	— За, за юунд нь усан нүдэлцгээгээд байгаа юм бэ. Хоолоо идэцгээ гэж зандрав.

	Уянга охины сэтгэл маш их хямарч байв. «Ээж яагаад аавыг хөөж явуулав. Аав минь энэ хүйтэн шөнө хаа очиж хонох бол доо... Аа мэдлээ. Оройтож ирдэг. Урлагийн хүмүүс гэртээ тогтдоггүй. Бас дэмий тэнэж яваа байлгүй гэж айлын Дэжид гуайтай ээж ярьж байсан шүү дээ. Түүнээс л болсон хэрэг. Хардана гэдэг чинь ийм айхавтар юм байдаг юм болов уу. Аав маань яасан ч ээжийг мэхлэхээргүй л хүн дээ. Ээжтэй тас зөрөөд гэртээ л байж байхгүй. Шөнө орой болсон хойно халуун дулаан гэрээсээ гараад явчихыг бодвол ээжийн маань уурладаг ч бас үндэстэй юм болов уу. Биднийгээ бодсон бол явахгүй л байх сан даа...

	Эр хүн гэдэг чинь нээрээ итгэлгүй юм байна даа... Үгүй ээ! Миний аав сайн хүн. Ээж хэтэрхий яншдаг, үглэдэг. Ажлаас ирүүт нь л

	— Оройтлоо. Гэр орноо бодсонгүй, барьсангүй. Ийм ч юм хэрэгтэй байхад, тийм ч юм хэрэгтэй байхад... гэхчлэн элдвээр хэлэхэд зоволгүй яах вэ дээ. 

	Аавын минь зураг соёлын ордны хүндэт самбарт байдаг юм билээ. Тэгэхээр аав маань муу хүн байж таарахгүй» гэхчлэн элдвийг бодож байлаа.

	Уянга аавыгаа өмөөрч, ээждээ санаснаа хэлье гэж бодсон боловч эмээснээс болоод амнаас нь үг гарсангүй.

	Нулимсандаа халтартсан хэдэн дүү нь унтахаар хэвтлээ. Уянгын нүдэнд аавын нь морин хуур гэнэт содон туслаа. «Аавын хамгийн нандин юм бол морин хуур билээ. Ээжийн уурлаад загнаад ирэхтэй зэрэг хуураа бариад хүнгэнүүлж гардаг сан. Тэгтэл ээж хий л бухимдаж:

	— Ажил дээрээ ч хуур, ар гэртээ ч хуур. Өвчтэй амьтан шүү гэж амандаа үглээд аавыг дуугарахгүй болохоор дуугүй болдог сон. Өнөөдөр аав минь энэ аргаа хэрэглэж болоогүй юм байх даа... Үгүй ээ, аавд бас л нэг буруу байх шиг байна. Ээж минь биднийг өсгөх, өндийлгөх гэж ааваас минь арай л илүү зүдэрсэн байх даа. Аав үнэнийг хэлэхэд гэрийн бараа бага хардаг. Гэртээ ирэхээр бүх юм бэлэн зэлэн, ар гэрийн ажил, энэ ээ тэр ээ гэж санаа зовох юм байдаггүй хүн. Энэ хэний ач вэ. Ээжийн минь халамж, ач үр. Ээж хэдий ам хэл ширүүнтэй боловч ааш зан нь уян зөөлөн хүн. 

	Маргаашаас ээж аавыг хэрэггүй явуулчихлаа гээд санаж эхэлнэ дээ...» гэж Уянга хүсэмжлэн бодсоор нэг хэсэг үг дуугүй дүнсийн суув.

	* * *

	Захианыхаа хариуг тэсэж ядан хүлээсэн Хадхүү өглөө эрт сэрлээ.

	Аав ээжээрээ дуудуулж байж босдог хүү, тэр өглөө хэнээр ч дуудуулалгүй эртлэн босоод сургууль руугаа яаран гарав.

	— Миний хүү ч дуудуулж сэрдгээ хүртэл болиод том эр болжээ гэж эцэг нь магтахад Хадхүү дотроо ихэд баярлажээ. Үнэхээр ч тэр, эр хүн болсон шиг санагджээ...

	Хадхүү сургуулийнхаа босгыг алхангуут хувцасны өлгүүр рүү харлаа. Уянгын хар захтай улаан хүрэн пальто өлгүүрт байсангүй. Хадхүү түүний пальтог харуут л танина. Хаахна өлгөдгийг нь ч андахгүй.

	Түүнийг ирэхэд ангийн жижүүртэй ганц нэг хүүхэд ирчихсэн, хичээл орох яагаа ч үгүй байлаа. Ангидаа орж тухлан суугаад нөгөөх л Уянга захидал хоёрынхоо тухай бодолд умбав. Цонхоор баруун дэнж руу харахад шингэн цэнхэр утаа тэнгэр өөд суунаглаад ер бусын тогтуухан шаргал өглөө болж байна.

	Ажил сургууль руугаа яарсан олны хөдөлгөөн эхэлж, хүмүүс хэсэг бусгаараа явж харагдана. Гэнэт үүд сэвхийтэл онгойж, өвлийн жавар цан хүүрэг савсуулсаар Чимид шагайж байлаа.

	Хадхүү дуу алдан:

	— Чи наашаа ороод ирээч. Манай ангийнхан одоохондоо ирээгүй байна. Уянга ирсэн үү? гэж асуув. Тэгэхэд нь Чимид:

	— Сая ирж байна лээ. Одоо ангидаа байгаа байх. Тэр чинь өнөөдөр ангийн жижүүр. Хүүхдүүдийг ирэхээс өмнө та хоёрыг уулзуулахаар ирлээ. Би зориуд ирсэн юм гэв. Хадхүү түүнийг цаашлуулж:

	— Хүний захиа гардуулахдаа дүүгээс нь айж сандарч байгаа хүн бид хоёрыг уулзуулж чадах юм уу? гэв.

	— За тэгвэл эр хүн гэдгээ чамд үзүүлж хэлсэндээ хүрнэ. Уянгыг би дуудаад аваад ирье! ёстой үзүүлээд өгнө дөө! гэж хэлэнгээ Чимид сүр сархийн анги руугаа дэгдээд алга болов. Удалгүй Уянгын «Болиоч ээ. Багш аа. Энэ Чимидийг хараач» гэж хашхирах цангинасан дуу коридорт хадав.

	Чимид Уянгыг гараас нь чангаасаар

	— Хадхүү чамайг хүлээж байна шүү дээ. Яв л даа гэж чирсээр 9 «А»-гийн үүдэн дээр Уянгыг авчирчээ.

	Чимидийн хүчинд автагдаж, ангийн нь хаалган дээр ирсэн Уянгын хацар чавга шиг улайгаад Хадхүүг харж ч чадсангүй.

	— Чимид, ямар мангар юм бэ? Болиоч! гэж хэлээд Уянга гараас нь булт үсрэн анги руугаа гүйж одов.

	Хадхүүгийн нүүр ам халгайд хайруулсан юм шиг ирвэгэнээд явчхав. Ичсэндээ болоод Хадхүү, Чимидийг золтой л дэлсчихсэнгүй.

	— Чи мөн хачин хүн ээ. Онгирч хөөрөөд ирэхээрээ юу ч хийж мэдэх хүн байна шүү. Охидтой ингэж харилцвал чи биднийг юу гэж ойлгох вэ? Чи ч бидний үерхлийг ойртуулах биш, холдуулж өгөх шив дээ. Уянга «чирээд ир» намайг л гэж хэлсэн гэж бодож байгаа шүү дээ. Энэ бол тэнэг хэрэг! гэж үнэн сэтгэлээсээ бухимдан хэлээд духан дээгүүрээ бурзайсан хөлсөө арчив.

	Чимид наана нь аавдаа загнуулсан хүүхэд шиг бөмбөгнөж:

	— За, Хадхүү чи битгий уурла л даа. Би чамд туслах л гэсэн юм. Хүүхдүүд ирэхээс өмнө та хоёрыг уулзаж ярилцаг гэж бодсон доо л тэр шүү дээ. Тэгээд ч бие биетэйгээ ярьж хөөрч, бие биедээ тусалж, тоглож наадаж үерхэнэ үү гэхээс биш, нэг дор байж захидлаар харилцаж үерхэнэ гэж хаанаас байх вэ. Тэгээд л би... ингэе гэж шийдсэн юм л даа. Онгироодоо ч биш гэв.

	* * *

	Чимид ч гэсэн Хадхүүгийн адил Уянгын хариуг тэсэж ядан хүлээж байжээ. Уянга Хадхүү хоёрыг уулзуулах гэж эв дүй муутай аашилсандаа бантаад Чимид Уянгаас зурвасын хариуг төдийлөн шавдуулж чадсангүй энэ хоёрыг ойртуулахаасаа холдуулчихсан байх даа гэж эмээх, гэмших хосолж байжээ.

	Гэтэл хичээлийн завсарлагаар Уянга нямбайлан эвхсэн нэгэн зурвасыг түүнд сэмхэн өгөөд, үг ч хэлэлгүй нүүрээ буруулан эргэв. Чимид хязгааргүй баярлав. Зурвасыг авсан дороо шатны хэд хэдэн гишгүүрийг алгасан товчилсоор нэг давхарт үсрэн буутал Хадхүү ч түүнийг хайж яваад тааралдав.

	Түүний атгад хамгийн ховор нандин юм яваа гэдэгтээ тэр байж ядан баярлана. Гэвч хариу зурваст юу гэж бичсэн нь тодорхой биш тул баярлах ч бас эрт байлаа. Тэд нөхдөөсөө зайдуухан газар очиж, сэтгэл догдлон хүлээсэн зурвасаа дэлгэлээ. Хадхүү зурвасыг задлахдаа шалгалт дээр уншаагүй билетээ сугалчихсан юм шиг гар нь чичирч байв. 

	«Сайн байна уу, Хадхүү! Захианы чинь хариуг өгч чадалгүй удаасанд уучлаарай. Би анх удаагаа ийм захиа авч байгаа болохоор чухам юу гэж бичихээ сайн мэдэхгүй байна. Би арав төгстөлөө эрэгтэй хүүхэдтэй үерхэхгүй гэж бодож байсан юм. Харин чамайг сайн мэдэх болохоор эгэл жирийн найз нөхрийн ёсоор үерхье гэж шийдлээ. Өөр зүйлгүй баяртай. Уянга» гэжээ.

	Уншиж дуусмагц тэр хоёр баярлан алга ташиж дороо дэвхцэв. «ёстой сайхан хариу байна!» гэж Хадхүү чанга биш мөртөө зүрхний гүнээс хэлэв. Эцэст нь Чимид:

	— Манай найз ч сайхан найзтай болжээ! гээд сэтгэл зовоосон ажлаа бүтээсэндээ ч тэр үү, хөнгөн сүүрс алдав. Түүний гарт дэлгээтэй байгаа цав цагаахан зурвас цонхоор туссан нарны гэрэлд нисэх гэж байгаа цагаан цахлай шиг харагдан хамаг итгэл, хайр нь тэр жижигхэн цагаахан зурваст шингэсэн юм шиг Хадхүүд санагдана. Цөөн үгтэй товч зурвасыг тэр хэд хэд уншлаа. Бүтэлгүй хариу ирвэл яана гэж зовж байснаа мартаад харин одоо болоход Уянгын тэр зурвас арай ч дэндүү энгийн, ялимгүй хөндий хүйтэн ч юм шиг санагдав. Гэхдээ энэ бол цадаж ханаж үл гүйцэх атлаа чамлаж үл болох жаргалын эхлэл гэж тэр бодож байлаа.

	Тэгээд ч Хадхүү надаас Уянгад, Уянгаас надад нисэн ирсэн сэтгэлийн цагаахан шувуухай минь гэж амандаа шивнэн хэлээд Уянгын зурвасыг нандигнан эвхэв.

	* * *

	Хичээл завсарлаад, хүүхдүүд ярьж хөөрөлдөх нь хөөрөлдөж, гарч явах нь явж, нааш цааш бужигнан хөл үймээн ихтэй байлаа. Уянга шинэхэн авсан номынхоо завсарт аль хэдийн чээжлэгдсэн цөөхөн үгтэй боловч сэтгэлд чимэгтэй мөнөөх л зурвасаа дэлгэн харав «...хөөрхөн охин...» гэснийг унших бүрдээ царай нь улайна. Гэтэл нэгэн нь түүний гараас зурвасыг шүүрэн авлаа. Уянга давхийн цочиж эргэн харвал Балдан аль хэдийн зурвасыг нь шүүрэн цааш гүйлээ. Тэр чангаар хашхирч:

	— Хүүхдүүд ээ! Би Уянгын нууцыг олзоллоо. Одоо та бүхэнд уншиж сонсгоё гэсэнд хүүхдүүд чимээгүй болцгоож, Балдан руу харцгаав. Тэгтэл зэвүү нь хүрсэн Дулмаа хажуугаас:

	— Болиоч ээ. Балдаан. Охидод дээрэлхэхээ ичихгүй байна уу гэсэнд хажуугаас нь охид

	— Ямар ичмээр юм бэ. Балдан яасан хүний мууд дуртай юм бэ! гэлцэн зэрэг зэрэг шуугилдав.

	Энэ бүхнийг харж зогссон Баатар:

	Яадаг юм. Унш унш гэж дохиход Балдан:

	— За тэгвэл уншлаа. «Сайн байна уу?» гээд эхлэх гэтэл гаднаас орж ирсэн Чимид байдлыг мэдээд бичгийг шүүрэн авахаар ухасхийв. Чимид Балдан хоёрын гарт үнгэгдсэн бяцхан зурвас тэр гэхийн тэмдэггүй юм болов. Тэр хоёрын царай минчийн хэн хэн нь уурлажээ. Балдан амьсгаа дээртэй:

	Чи энэ муусайн охидыг юунд нь өмөөрсөн юм. Ёстой эр хүний шинжгүй амьтан байна даа гэхэд Чимид: 

	— Охидод эр бяраа гаргадаг чам шиг өөдгүй амьтныг үзээгүй юм байна. Чи, хүний юмыг хүч түрэмгийлэх ямар эрхтэй юм бэ. Тийм айхавтар юм бол надад эр бяраа гарга л даа гэв. Дайран дээр нь давс нэмж байсан Баатар руу царайлаад:

	— За та хоёр боль л доо. Одоо багш ирнэ шүү. Хичээл орох боллоо гэж салгах санаатай дундуур нь оров.

	Тэр хоёрыг барилцаж авахад айсан охид дэмий л болиоч, болиоч гэж хашхирахаас өөр яаж ч чадахгүй байлаа. Боксоор хичээллэдэг, бяр тэнхээгээр надаас давуу гэдгийг ойлгосон Балдангийн дэврэн хөөрч байсан хөөрүү зан нь ор мөргүй болж:

	— Би яасан юм. Чи тавь л даа гэж царайгаа барайлган байв. Найзаа өмөөрсөн Чимидийн, барагтай л бол хөдөлдөггүй уур нь дүрэлзэн:

	— Чи одоо омгоо гарга л даа гээд заамдаж зогсов.

	Тэгтэл аз болж гаднаас Алтанхуяг багш ирлээ. Багш ирлээ гэсээр хүүхдүүд суудал руугаа дэгдэв. Барилцаж байсан хоёр, багшийн сургаар тавилцаж, хувцас хунараа засаад амьсгаагаа дарж ядан ширээ рүүгээ хандацгаав. 

	— Уянгын зурвасаас үүссэн маргаанаас болоод ангийн охид, хөвүүдийн дунд бөөн яриа боллоо. Хичээл хэдийн тарсан боловч Байгалмаа, Уянга, Чимгээ, Оюун нар ангидаа үлдэж, ширээ тойрон суугаад маргацгаав.

	Уянга нүд нь бүлцгэрдүү, уруу царайтай харагдана. Цаадуул нь түүнийг тайтгаруулахыг хичээнэ. Чимгээ:

	— Уянга, чи битгий уйтгарла. Чиний захидлыг Балдан ямар уншсан биш. Уншиж чадаагүй шүү дээ гэхэд Оюун:

	— Балдангийн дээрэлхүү гэдэг нь. Би дээрэлхүү жаалуудыг харахлаар үнэхээр дургүй хүрдэг юм гэв. Байгалмаа түүний яриаг өлгөж аваад:

	— Энэ хөвүүдэд дээрэлхүүгүй хүүхэд байгаа юм уу. Цөм л биднийг гоочилж шоглож байдаг.

	— Үгүй чи юу ярина вэ, Тэгээд ч буруу болох байх шүү. Хөвүүд бүхэн Балдантай адилгүй шүү дээ. Хавар хашаа хороо барих хуваарьт ажлын голыг манай ангийн хөвүүд л нугалсан. Эдгүй бол бид томоохон чулууны ч булан даахгүй юм байна лээ. Ямар ч ашиггүй гэж Чимгээ бодсоноо хэлжээ. Энэ бол түүний сэтгэлийн үнэн байлаа. 

	Тэдний яриа зөвхөн үүгээр дууссангүй. Оюун, Чимгээгийн яриаг дэмжиж:

	— Тэр ч яг үнэн шүү. Хөвүүд гэдэг чинь хоорондоо ширүүн дориун харилцдаг улс. Тэр зангаараа бидэнтэй харилцах гэх юм. Бид яаж аяыг нь даах юм бэ дээ.

	Хөвүүд гэдэг чинь ангийн хөгжөөн баясгагчид шүү дээ гэлээ. Зоригоогийн баггүйгээр манай анги хөл бөмбөгийн аварга байж болох уу? Нанжаа шиг алиа хөвүүн үгүй гэж саная. Аж ахуйд өнгөрүүлсэн бороотой уйтгартай өдрүүдийг бид яаж өнгөрөөх байсан бэ. Орой үдшийн цагаар бид хөвүүдээрээ хүргүүлээд хэнээс ч, юунаас ч айхгүй бардам явдаггүй гэж үү?

	Охидын яриа Уянгад сонин санагдсан боловч энэ удаа тэр ярианд оролцсонгүй.

	Уянгын тархинд тэс өөр хоёр бодол өрсөлдөнө. Энэ хөвүүд гэдэг чинь ёстой дэмий улс. Царайлаг охидыг харахаараа заримыг нь хөөрүүг яана. Бараг л хөлөө хугалчих шахна. Дээрэлхүүг нь яана. Хүнд хүчир ажилд арай гүжирмэг л юм биз. Эв хүчээ нэгтгэж чадвал охид бидэнд тэднээс дутах юм юу байгаа юм. Болж өгвөл охидыг нь нэг ангид, хөвүүдийг нь нэг ангид оруулбал таарна. Сургуулийн захиргаанд саналаа тавих юм сан. Эр хүнд итгэх арга байхгүй, хатуу сэтгэлтэй нь үнэн гэж Уянга бодлоо. 

	Хэрүүл шуугиангүй амгалан тайван, эв найртай анги байна даа гэж хэлээд намайг дэмжих хүн байна уу, үгүй юү гэсэн шиг нөхдөө тойруулан харав.

	Энэ нь чухамдаа Уянгын үг биш ээжийн нь үг байлаа. Нэгэн удаа ээж нь айлынхаа Дэжид гуайтай данх дүүрэн хийцтэй цай дундаа тавиад:

	— Манай Дугар гэж гэрийн бараа хардаггүй хачин хүн байх юм. Бүтэн сайнд ч амрахгүй шүү. Тэр харахгүй юу, сая бас л тоглолттой гээд яваад өглөө. Би энэ хэдэн хүүхдүүдтэйгээ гэрийн мухарт хөглөрөөд хоцордог юм шүү дээ. Хэцүү юм аа, Дэжид минь. Орой болгон тийм ч тоглолттой, үзвэртэй гээд гэртээ тогтохгүй юм. Тэгээд ч урлагийн хүн гэдэг чинь сэтгэл хөнгөн, уйдахдаа амархан байдаг шүү дээ. Энэ цаанаа нэг юм байх шиг байна гээд Дэжид гуайн чихэнд нэг юм шивнэсэн нь сонсогдсонгүй.

	Тэгснээ «Эр хүнд итгэхээр эрхийн хуруундаа итгэ» гэдэг ёстой үнэн үг юм. Би Дугарыг иймэрхүү янзтай байх юм бол тэсэж сууж чадахгүй ээ! гэж ээжийн нь уйтгартай бухимдуу хэлэх нь гэрийн гадаа юм угаагаад сууж байсан охин Уянгын чихэнд тод сонсогджээ.

	Одоо Уянга энэ бүхнийг эргэцүүлэн ямар нэг дүгнэлт гаргах гэж оролдоно. Хөвүүд гэдэг үгийн цаана Хадхүүгийн дүрэлгэр бор царай байн байн харагдаж, «Би ч бас эр хүн шүү дээ. Чи намайг үзэн ядаж чадна гэж үү?» гэх шиг санагдана. Үнэхээр ч Уянга Хадхүүг жигшиж чадна гэж үү... Тэр аавыгаа үзэн ядаж чадна гэж үү? Ингээд бодоход хөвүүд, охид гэдэг яг л аавын нь хуурын хоёр чавхдас шиг салахын аргагүй бодогдоно. Гэвч аавын нь хуурын ая шиг энэ сайхан бодлын зэрэгцээгээр ээжийн нь хахир яхир үг хүйтэн жавар сэнгэнэх адил зүрхийг жихүүцүүлнэ.

	* * *

	Бямба гарагийн үдэш эртхэн унтахаар хэвтсэн боловч Уянгын нүдэнд аавын нь дөлгөөн харц, боровтор тунгалаг царай нүдэнд нь харагдах шиг болж, морин хуурын нь хүнгэнэсэн аялгуунаас:

	«Жавартай тэнгэр жаварлана гэмээ нь

	Жалгын ногоо ганхах нь түүнээс зэ

	Жаалхан багачуул эвлэлдэнэ гэмээ нь

	Жаргал цэнгэлийн үүсгэл нь түүнээс зэ» гэсэн нөхөрлөлийн сэдэвтэй ардын урт дууны яруу эгшиг чихэнд нь сонсогдох шиг болжээ. Аавын нь хуурдах, дуулах дуртай энэ «Хурмаст тэнгэр» хэмээх дуу үнэхээр тэнгэр мэт уужим ая эгшиг дундаа сайн сайхны дуудлага, бас ханган гуниг уйтгар сүлж байв.

	Уянга хэнд нь гомдож харамссаныг бүү мэд: Усан нулимс өөрийн эрхгүй урсан дэрий нь норгож байв. Удалгүй нулимс нь барагдав уу гэлтэй зогсчихно. Аав ээжийнхээ эвдэрч хоёр тийш болсон тухай харамслын бодол нь Хадхүүгийн тухай бодлоор солигдлоо.

	Онигор нүдтэй сэргэлэн бор хүү урд нь инээмсэглээд зогсож байх шиг санагдлаа. Дөрөв хоногийн өмнө мангар Балдангийн эвгүй харилцаа, хөвүүд охидын тухай маргаанаас хойш Хадхүүгээс холдох бодол төржээ. Хадхүү Чимидээр дамжуулан хэд хэдэн удаа уулзъя, хамт кино үзье гэж хэлүүлсэн боловч за ч гэлгүй, үгүй ч гэлгүй өнгөрөөсөн билээ.

	Хөвүүдийн дээрэлхүүг бодохоор ямар ч хөвүүнтэй үерхмээргүй. Тэгье, үерхье, жирийн сайхан үерхье гэж Хадхүүгийн зурваст хариу өгчхөөд хоёр гуравхан хоногийн дараа «больё» гэхээр туйлбаргүй охин гэж хүүхдүүд яривал яана гэсэн эмээх бодол бас төрнө. Хадхүү түүнд ямар ч гэм хийгээгүй нь үнэн. Хөвүүдийн дотор Балдан шиг хүүхэд байхад бас Хадхүү шиг хүн зөндөө бий. Гэтэл ээжийн захидаг үгс... Аавын нь явсан байдал... юутай ч гэсэн Уянга, Хадхүү Чимид хоёроос хөндийхөн чимээгүй яваад байя гэж шийджээ.

	Алс хэт нь Хадхүү бид хоёр аав ээж хоёр шиг эв түнжин муутай болох юм бол тусгүй шүү гэж бодоод Уянга охин энэ бодлоосоо тун их ичжээ.

	Амьдрал зохионо гэдэг сурагч хүний өмнө тэднээс олон алхмын зайтай байгаа төсөөлөл, мөрөөдөл. Тиймээс Уянга охин бодлоосоо ичсэн юм байжээ.

	Уянгын сэтгэлд эргэлдсэн өнгийн бодол нойрыг нь хулжааж шөнө дунд өнгөртөл орондоо хөрвөжээ.

	Уянга, ээжийнхээ хэлсэн ярьсныг дотроо цэгнэж, үзэхэд нэг бодлын зөв ч юм шиг, нөгөө бодлын буруу ч юм шиг эргэлзээнд оржээ. Эцгийгээ зөвтгөж болох үндэс байлаа.

	Гэтэл Балдангийн дэггүй ааш, Чимидийн чирч чангааж байсан хүртэл Уянга охинд энэ үгийг дахин бодож эргэцүүлэхэд хүргэсэн байжээ. 

	Үерхэж найзалъя гэсэн сэтгэлийн цэвэр тунгалаг бодлыг нь Балдан, үнгэгдэж урагдсан зурвастай цуг хогийн саванд хийчихсэн юм шиг Уянгад хачин эвгүй санагдаж билээ. 

	Тиймээс ч Уянгын гомдож гутарсан бодолд хар толбо сууж, хөвүүдийг үл таашаах сэтгэл төрж эхэлжээ. Аав биднийг орхиод явсан нь гүдэсхэн зан уу, гудиггүй байдал уу? Чимид надтай эвгүй харилцсан нь онгироогийнх уу, эсвэл цайлганых уу? Балдангийн энэ байдал дээрэлхүү зангийнх уу, эсвэл бодлогогүй тэнэгийнх үү? Би Хадхүүтэй үерхдэг нь зөв үү, буруу юу? гэсэн олон янзын бодол эргэлдэнэ. Хичээлийн дараа дахиад л маргалдсан охид өөрсдийнхөө бодлыг зөвтгөн батлах гэж мэтгэлцсээр цагийг нэлээн баржээ. Эцэст нь «Нэг ангийн охид, хөвүүд хоорондоо эв муутай явна гэдэг чинь маш буруу. Гээндээ ч бий, гоондоо ч бий гэгчээр бидэнд ч байгаа юм, хөвүүдэд ч байгаа юм» гэцгээв.

	Охид яриагаа өндөрлөж, гэрийн зүг явахаар босоцгоолоо. Найзуудынхаа яриаг чагнан бодлогоширч суусан Уянга тэднийг дагаад бослоо. Гэрийнхээ зүг Байгалмаатай зэрэгцэж алхахдаа Уянга санаа алдан задгай агаараар чээж дүүрэн амьсгалав. Түрүүнээс хойш дуугаа хураан бодлогоширсон Уянгатай Байгалмаа яриа өдөх санаатай

	— Уянгаа! Хадхүү, чамайг яасан юм бол? Ойрдоо их л гунигтай явах юм. Надад гомдчихоогүй байгаа гэж байна лээ. Тэгэхээр нь найз нь Уянга чамд юу боллоо гэж гомдох билээ дээ. Найзад чинь сэтгэл санааны нэг зовлон тохиолдоод байгаа юм гэсэн чинь ямар зовлон тохиолдоо вэ гээд шалгаагаад болдоггүй шүү. Тэгэхээр нь найз нь хэлчихсэн шүү дээ. Байгалмааг ингэж хэлэхэд Уянга цочсон юм шиг:

	— Юу гэж...? хэмээн чанга дуугаар асуугаад сэрвэсхийн харав. Ингэхэд нь Байгалмаа хэрдээ зовжээ.

	— Юу байх вэ дээ. Ээж аав хоёрын чинь салсныг... гэж Байгалмааг сулхан дуугаар хэлэхэд Уянга:

	— Яаж байгаа нь тэр вэ, Хадхүүд манай гэр бүлийн амьдрал ямар хамаатай юм гэж уцаарлангуй хэлээд дуугүй болов. Уянга хэдийгээр ингэж хэлсэн боловч Хадхүү өөрийн нь сураглаад байгааг сонсоод дургүй ч үгүй явлаа. Байгалмаа үгийг нь өлгөж аваад:

	— Найзуудад хамаагүй юм байхгүй л байх ёстой гэж би боддог юм. Сэтгэл санаагаа ойлголцохгүй бол ямар ч найзууд байх юм билээ дээ гэж чанга тод хэллээ. 

	— Хадхүү, миний найз юм уу? гэж Уянга үнэхээр уурласан юм шиг хэлэв. Байгалмаа, Уянгыг цаашлуулмаар санагдаж

	— Эртээр захиаг нь үзүүлээд байснаа мартаа юу гээд тонгойж харж буруулсан Уянгын нүүр рүү ажив. Уянга, нүүрээ улам ч буруулав. Байгалмаа, Уянгыг гижигдэн:

	— Уурлаж байна уу даа, арай үгүй байгаа даа гэж цаашлуулахад Уянга тэссэнгүй инээд алдчихав.

	Байгалмаа, найзынхаа уурыг гаргаж тайвшруулсандаа ер бусын баяр хөөртэй байлаа. Уянга найзаа дагаад тачигнатал хөхрөв. Түүний сэтгэл зүрхийг шаналгасан гунигт бодлууд үлээгдсэн мэт алга болж, ухаан санаа нь ер бусын ариусан цэлмэх шиг болов. Хоёр охин, урьдын адил хөгжилтэй алхаж явлаа.

	— Найз аа, чи том болоод ямар хүнтэй суух вэ? гэсэн Байгалмаагийн асуулт Уянгад хачин содон сонсогджээ. Уянга энэ асуултад юу гэж хариулахаа ч мэдэхгүй чимээгүйхэн инээмсэглэж явлаа. Байгалмаа, миний асуултыг хүн сонсчихоогүй байгаа даа гэсэн байртай ийш тийш сэлбэлзэн хараад:

	— Би ч амьтан хүнд дээрэлхүүлээд байхгүй, бяр ихтэй булиа хүнтэй сууна аа гэж өөрийнхөө асуултад ичингүйрэн хариулав. Тэгэхэд нь Уянга Байгалмаагаас хариугаа авахыг хичээж:

	— Аа мэдлээ мэдлээ, Чимид шиг үү гээд нүдээ онийлгон шоолж хэлэхэд:

	— Аа чи юу гэнэ ээ гээд Байгалмаа Уянга руу ухасхийв. Уянга год үсрээд гүйцэгдсэнгүй. Байгалмаа Уянга хоёр хөөцөлдсөөр явлаа. Гэртээ ойртож очоод Байгалмаа:

	— Уянгаа, чи найзынхаа асуултад хариулахгүй юм уу? гэхэд Уянга:

	— Бяр тэнхээгээр ч яах вэ дээ. Өрөвч сайхан сэтгэлтэй хүн л чухал гэж боддог шүү дээ гэж санаандгүй хэлэв. Байгалмаа адтай чанга хөхөрч:

	— Аа мэдлээ, мэдлээ. Хадхүү шиг үү. Хадхүү их уяхан сайхан сэтгэлтэй шүү дээ гэж хэлээд Уянгыг ухасхийхийн хооронд зайлж одов.

	Энэ өдрөөс хойш хоёр охины үерхэл улам гүнзгийрч билээ. Чин сэтгэлийн ний нуугүй үнэн үг хүмүүсийг хооронд нь нягт холбож өгдөг ажээ. Байгалмаа Уянга хоёр гаравч оровч цуг явдаг болсон боловч тэдэнд ярих хөөрөх юм мундахгүй. Сэтгэлд нууцлагдсан гуниг бухимдлыг найздаа ярьж сэтгэлээ дайруулах нь шаналлыг хэчнээн хөнгөрүүлдгийг Уянга сая л ойлгож авчээ.

	Хоёр охины ярианы сэдэв өргөн. Нэгэн удаа Байгалмаа, 

	— Чи том болоод хүү, охиндоо ямар нэр өгөх вэ? гэж Уянгаас асуув.

	Ийм юм асууна гэж зүүдлээ ч үгүй явсан Уянга ичсэндээ болоод чавга шиг улайв. Найзаа ичээсэндээ ч зовсон юм уу, эсвэл асуултаасаа өөрөө ичсэн ч юм уу, Байгалмаа ч бас л чавга шиг улайчхав. Уянга, Байгалмаа руу хараад:

	— Чи дандаа дэмий юм ярьж байх юм. Хачин хүн шүү гэхэд Байгалмаа:

	— Яадаг юм. Ямар ээж, аав, багш, том хүмүүсээс асууж байгаа юм биш. Хоёр найз л хоорондоо ярилцаж байна шүү дээ. Чи бид хоёрт бие биеэсээ нуугаад байх юм байхгүй шүү дээ. Чи ялимгүй юмнаас ичээд л час улаан болчих юм гээд инээв. Тэгэхэд нь Уянга:

	— Чи ч гэсэн бас л улайчихсан байна шүү дээ гээд инээв. 

	Хоёр охин бие биеэ шоолон баахан инээлдэв. Байгалмаа Уянгыг асуултад нь хариулахгүй болохоор өөрийнхөө асуултад, энэ удаа бас л өөрөө хариуллаа.

	Найз нь ирээдүйд охинтой болбол Алимаа, Тунгалаг гэсэн гоё нэр өгөхгүй ээ! гэсэнд Уянга гайхан:

	— Яагаад? гэвэл Байгалмаа:

	— Хөгширсөн хойно нь гоё нэр таарахгүй. Алимаа эмээ, Тунгалаг хөгшин гэлтэй биш. Чи бид хоёрын нэр ч гэсэн бид хоёрыг хөгшрөхтэй зэрэг бас л таарахаа болино доо. Одоо ч яах вэ гээд дуугүй болов. Уянга зөвшиж толгой дохиод:

	— Нээрэн тийм шүү! Тэгээд чи бид хоёр яах вэ. Ээж ааваасаа хайрласан нэрийг өөрчлөлтэй биш дээ. Энэ ч бас боддог л бодол шүү гэж хээв нэгхэн хэллээ.

	* * *

	Хадхүү өглөө эрт сургууль дээрээ ирлээ. Түүнийг ирэхэд хүүхдүүд бараг ирээгүй байлаа. Сурсан зангаараа өлгүүр рүү харвал Уянгын тоодон хүрэн пальто байдаг газраа өлгөөтэй харагдав. 

	Өлгүүрийн хажууд жижүүр өвгөн буурал сахлаа илчихсэн

	— Хүүхээд, эмх замбараатай өлгөөрэй! гээд орсон гарсныг нүдээрээ бүртгэх мэт харж зогслоо.

	Хадхүү өлгүүрийн өрөө рүү оронгуут Уянгын пальтоны хажууд өөрийнхөө хар пальтог зэрэгцүүлэн өлгөв. Пальтогоо өлгөхдөө Хадхүү хүн харчих вий гэсэн шиг догдолжээ. Өвгөнийг сэмхэн ажвал ер анзаарсан шинжгүй харагдав. Хадхүү, өвгөний нүдийг хариулж байгаад, ээжийнхээ өгсөн чихрийг Уянгын халаас руу шургуулахыг нь ажигч өвгөн андсангүй.

	— Хөөе, чи яаж байна. Хүүхдийн халаас суйлж байна уу? Зүгээр хувцсаа өлгөчхөж чадахгүй. Дэггүй жаалууд зүггүй шүү гэж амандаа бувтнан өлгүүрийн өрөөнд орж ирэв. Хадхүү шилээ маажин:

	— Ах аа, би яагаа ч үгүй. Зүгээр л хувцсаа өлгөж байна шүү дээ гээд ухарсхийн зогсож байлаа.

	Өвгөн Уянгын пальтоны халаасыг уудлан Хадхүүгийн хийсэн чихрийг гаргаж ирснээ Хадхүү руу харж:

	— Мөн хө. Эр хүн гээд инээв. 

	Ичсэн Хадхүү годхийж гараад шатаар өгсөн анги руугаа сүр сар хурдлав. Хадхүү хэдийгээр өвгөнөөс зовсон боловч зэмлээгүйд нь баярлажээ. Гэсэн ч сэтгэл нь өлгүүр рүү хоргодоод байлаа. Эргэж шатаар буугаад өлгүүр рүү сэмхэн харвал хүрэн хар хоёр пальто нь Хадхүү Уянга хоёрыг төлөөлөн уулзаад зэрэгцэн зогсох мэт харагдана.

	... Хадхүүд Уянгын байдал нэг л өөр болсон нь анзаарагдав. Хачин юм даа, хэдхэн хоногийн өмнө үерхэхийг зөвшөөрсөн байгаагүй билүү. Ийм л амархан зан нь хувирдаг хүүхэд юм байхдаа хэмээн бодож явтал араас нь:

	— Хүүе Хадхүү ээ! Хадхүү ээ! гэж хэн нэг нь дуудав. Эргэж харвал Чимид амьсгаадчихсан гүйгээд ирлээ. Чимид амьсгаагаа дарж ядан:

	— Чамайг хамт кино үзье гэж байна гэж өчигдөр

	Уянгад хэлсэн чинь таг дуугүй, ширэв татчихаад яваад өгсөн. Эртээд Балдан чиний зурвасыг булааж авснаас хойш нэг л өөр болоод байгаа юм. Би тэр бичгийг чинь үзүүлээгүй урчихсан юм. Надад харин гомдох юм ч байхгүй л байх ёстой гэсэнд Хадхүү үгийг нь өлгөж аваад: 

	— Чи бид хоёрыг ойртуулах гэж байгаа нь энэ гээд манай анги руу чирч оруулж ичээсэн шүү дээ. Түүнээс л болсон байж таарна... гээд цаашаа алхав. Чимид хажууд нь аргадсан байртай толгойгоо гилжийлгэн:

	— Тэр өдөр чинь зүгээр л байсан шүү дээ. Түүнээс ч болоогүй байх аа. Ер нь чи дэргэд нь байж, захидлаар харилцаж байж намайг гүйлгээд ч яадаг байна. Шууд л уулзаж ярилцах хэрэгтэй. Эр хүн зоригтой байх нь дээр гэдэг. Уржигдар орой хөгжмийн дугуйлан тараад ганцаараа л яваад өгнө лээ. Тэгэхэд нь чи хамт яваад байдлыг нь мэдэх хэрэгтэй байсан юм. Захидлаар танилцсанаас уулзаж ярилцаж танилцах нь чухал байдаг гэж Худалдааны техникумд суралцдаг Зандраа хэлдэг юм. Би чамд ярьдаг шүү дээ гэж хэлэхэд Хадхүүгийн алхаа саарч нүд нь сэргэн Чимидийн үгийг анхааралтай сонсоод

	— Эр хүн. Хэлдэг л үг. Найз чинь чиний хэлснийг хүлээж авна аа. Харж л байгаарай. Чи Балданг сайн буулгаж аваа биз дээ. Найз нь Балдан руу довтлоод яах вэ дээ. Балдан бидний үерхлийг мэдвэл дооглож, бид хоёрыг холбож сургуулиар нэг яриа гаргах байх гээд яах вэ гэсэн байртай онин нүдээ зураас болтол инээгээд Чимид рүү харав. Чимид түүнийг даган инээж:

	— Муу Балданг би сайн буулгаж авсан. Балдан өөрөөсөө хүчтэй хүүхдэд юу ч хэлж чаддаггүй юм. Би Балданг яасан ч дийлнэ. Тэр чамайг гэж мэдэхгүй. Балдан надтай эвлэрье, үерхье гэж байгаа. Одоо цаадах чинь миний үгнээс гарна аа гэсэн номгүй. Жаахан сүр сар хийсэн онгироодуу зантай болохоос цайлган хүү шүү. Сайн муу юмыг дороо л мартчихна. Нэг зангаа хөдөлбөл хэнд ч ямар ч тус хүргэж чадах жаал юм шүү. За найз нь явлаа. Аав хөдөө явсан, өнөөдөр ирнэ гээд Чимид эргэж ч харалгүй яваад өгөв. Цүнхээ баруун сугандаа чангаас чанга хавчин, пальтоныхоо захыг босгоод хунгарласан хөр цасан дээгүүр гулгасаар явахыг нь Хадхүү араас нь харсаар явлаа.

	— Энэ Чимид сайн хүү шүү. Тусархуу. Сайхан сэтгэлтэй. Уянга бид хоёрын хооронд мөн ч их гүйж байна даа гэж бодов.

	Нар уулын цаагуур шингэж харуй бүрий болсон байлаа. Хадхүүгийн сэтгэл ч үдшийн харанхуй шиг нэг л уйтгартай. Уянгынхаа барааг харалгүй удсан ч юм шиг. Нээрэн ч Чимидийнхээ хэлдгээр нэг сайн уулзаж ярилцах юм сан. Иймэрхүү хөндий, захидлаар алдаг оног харилцаад уулзалдахгүй яваад байх юм бол ямар үерхэл байх вэ дээ.. Бие биеэ ч яаж ойлгох вэ. Үгүй, тэгээд уулзана гэхээр нэг л болж өгөхгүй юм. Ёстой л зориг дутаад байна хэмээн бодсоор дэлгүүр руу орлоо.

	Ээж нь миний хүү давс аваад ир хэмээн ойролцоох дэлгүүр уруу түүнийг гүйлгэсэн юм байжээ.

	Тэгтэл дэлгүүрийн нөгөө буланд танил хүрэн пальто нүдэнд тусах шиг болсонд ахиулан харвал: Уянга зогсож байлаа. Өвлийн үдшийн жавар хацрыг нь ягааруулжээ. Түүний сэргэлэн цогтой гялалзсан, бор нүд, шулуухан шонтгор хамар нүүр царайд нь гойд зохицож хөөрхөн харагдана.

	Уянга гурил аваад үүд рүү гарахаар явлаа. Тэр Хадхүүг анзаарсангүй. Хадхүү яарч тэвдэн байж давсаа аваад гартал Уянга гэрэлтэй гудамжаар зээр шиг тожир тожир алхалсаар гэрийнхээ зүг хурдалж явлаа. Том тортой юмаа хажуудаа санжгануулна. Хадхүү хойноос нь гүйх шахам хурдалсаар дөхөж очоод:

	Уянга аа, хүлээж байгаач гэсэнд тэр зогтусан эргэж хараад харцаа дальдруулж тортой юмаа газар тавиад түр зогсов.

	Хадхүү зэрэгцэж очоод:

	Сайн байна уу, Уянга? гэхэд

	— Сайн! гэж ганцхан үгээр хариулаад доошоо харан дуугаа хураав.

	Хадхүү ч Уянгыг харуут нүүр нь халуу шатаж, хэлэх ярихаар бодож явсан бүх зүйл нь таг мартагдсан байлаа.

	— Аль вэ, найз нь чиний юмнаас дамжилъя. Жаахан дөхүүлж өгье гэж Хадхүүгийн хэлэхэд Уянга:

	— Зүгээр, би өөрөө... гэсэнд Хадхүү түүний үгийг үл хайхран гар дахь тортой гурилыг нь авч зэрэгцэн алхангаа:

	— Танай манай хоёр бараг нэг доор шүү дээ. Хоёулаа хамт явъя гэж хэллээ.

	Уянга юу ч хэлсэнгүй. Гутлынхаа хошууг ширтэн гэм хийчихсэн юм шиг дуугүйхэн алхалж явлаа. Хурганы арьсаар хийсэн дун цагаан малгай нь түүний хацрыг үдшийн бүрэнхийд улам ч туяаруулсан юм шиг Хадхүүд санагдаж байлаа. Хэн хэн нь дуугаралгүй явсаар Уянгын гэрт дөхөж ирлээ.

	Ээж нь тэр хоёрыг харуут Уянга руу ууртай харж:

	— Яасан уддаг юм. Аравхан килограмм гурил авахад чинь ийм уддаг юм уу. Сэтгэл зовоогоод, бушуу ор! гээд Хадхүүг тоомсоргүйнхэн харав.

	Ичиж зовсон Хадхүү, тортой гурилыг нь хам хумхан атгуулаад эргэж харан хашааныхаа зүг яаравчлан алхав.

	Должин авгай охиноо гэртээ оруулангуут аашилж эхлэв. Эвэртэй туулай үзсэн юм шиг нүдээ том болгон хөлөөс нь толгой хүртэл зэвүүцэнгүй хараад:

	— Гурил аваад ир! гэсэн чинь тэнэмэл банди нартай цаг нөхцөөж явдаг байх нь уу. Энэ толгой мөрөн дээр байсан цагт чамайг ч тэгж эх захыг нь алдуулахгүй дээ гэж бараг л зодох нь холгүй зэмлэв. Уянгад ээжийн нь хэлж ярьж байгаа өргөс шиг үгс хацарт нь буух ямар ч хүнд алганаас хэцүү санагдав.

	Уянга ээжийнхээ өөдөөс ам ангайж үзээгүй болохоор үгийг нь сөргөнө гэдэг бүтэшгүй зүйл мэт бодогддог байлаа. Гэтэл энэ удаа тэссэнгүй, аливаа зүйлд хязгаар гэж бас бий ажээ. Уянга, энэ л цагийг хүртэл ихэнхдээ бусдын үг сонсож тэр бүхэнд итгэж найдаж явсан. Гэтэл одоо болоход өөрөө л шийдэхгүй бол болохгүй асуудал гэж бас байдаг ажээ. Учир утга нь үл мэдэгдэх цоожтой алтан хайрцаг өмнө нь хөндөлсөн, тэрбээр гар хүргэж ядан байлаа. Түлхүүр нь өөрийн нь гарт байх шиг. Гэтэл зарим нь нээж онгойлгоё гэж Уянгыг дэмжинэ. Зарим нь «Хэзээ ч болохгүй» гэж хориглоно. Хүний зүрх, сайхан сэтгэл, үерхлийн халуун бодол буруу тийшээ зүтгэнэ гэж үү дээ. Энэ удаад Уянга, мэдээжийн эгэл үнэний талд зогсохоос өөр зам байсангүй. Тэр тэвчсэнгүй:

	— Ээж ээ. Та юу ярина вэ. Дүү нараас ичээч, манай сургуулийн хүүхэд дэлгүүрээс замд тааралдаад л цуг ирлээ шүү дээ. Гэр нь энд ойр байдаг юм. Тэгээд л миний тортой юмнаас дамжлалцаад ирсэн! гэхэд Должин энэ юу хэлнэ вэ, юун их зоригтой болчихоо вэ гэж гайхсан байртай том хараад:— Хэний хүүхэд юм. Тэгээд тэр чинь... гэж нүдээ бүлтийлгэн асуув.

	Уянга намуухан дуугаар:

	— Самбуу гуайн хүүхэд гэсэнд-

	— Ува, Хадхүү юу. Нохой долоо, ёстой л «Хад» нэрдээ таарсан хүү байх аа даа гэж хэлээд хуруу шиг бүдүүн ороосон тамхи хээвнэгхэн сорж суулаа. Уянга:

	— Ээж та, өөрөөсөө бусдыг үл тоомсорлодгоо боливол таарна. Хүн бүгдийг хар буруу санаж загнаж байгаа болиорой! гэж эрсхэн хэлээд яавал яаг гэсэн байртай байв. Эхийгээ дүрсхийтэл уурлах болов уу гэж бодсонд тэгсэнгүй. Тамхиа баагиулсан хэвээр тайван суугаад:

	— Уухай энэ чинь бай байсаар ээждээ сургаал айлдах нь уу. Эмэгтэй хүн гэдэг чинь эрчүүдийн гарын дор улс. Аав чинь явчхаад ээж чинь яаж зовж байгааг та нар ер мэддэг юм уу, үгүй юм уу. Чи эрдэм номоо л хичээ. Түүнээс наана яагаа ч үгүй хөвүүдэд нүүр өгөөд байх явдалгүй гэхэд Уянга:

	— За та боль л доо. Би таныг сургахдаа яах вэ. Хөвүүдэд нүүр өгөөд байхдаа яадаг юм. Танаар заалгалтгүй, би өөрөө мэдэж байна. Та аавыг хөөж явуулчхаад, энэ чинь зөв юм уу? гэсэнд ээж нь хэсэг чимээгүй бодлогошрон суув. Должин, охиндоо ялагдаагүй юм шиг харагдахыг хичээж:

	— Ямар ч байсан чи миний нүдэнд дахиад тэр хүүтэй хамт бүү үзэгдээрэй. Тэгвэл Самбуу дээр чирээд очно шүү гэж сүрдүүлэн хэллээ.

	Ээж охин хоёр хэн хэн нь дуугүй болж дор дороо бодол болов. Уянга, ээжээ хараад өрөвдөх сэтгэл төрлөө. «Хөөрхий дөө, ээж минь нээрэн л миний төлөө, бидний төлөө санаагаа зовоож яваа амьтан. Аавыг явснаас хойш улам ч санаагаар унасан юм шиг тамхи татах нь нэмэгдээд байгаа юм. Ааштай ч гэсэн ажилтай, цайлган цагаан сэтгэлтэй хүн. Ээжийнхээ өөдөөс хэрэггүй ч үг сөрөв үү дээ» гэж Уянга охин гэмшин бодож суув.

	Дугарыг явуулснаас энэ хүүхдүүддээ буруу харагдах болох нь ээ. Тэгээд ч Дугар маань зөвхөн ажлын төлөө л явдаг хүн. Соёлын ордны дарга Пунцагийн ярьдаг хэлдэг ч зөв зүйл, хөөж явуулсан нь ч миний буруу байх» гэж Должин сэтгэлээ цагааруулан уяхан зөөлөн бодож суув. Энэ бодолдоо ч Должин тайвширчээ.

	Аз болоход дүү нар нь айлд тоглож байсан тул Уянгын ээжтэйгээ маргасан маргааныг сонсоогүй байжээ.

	... Уянга ангийнхаа хүүхдүүдтэй, ялангуяа хөвүүдтэй ярьж хөөрөх, тоглож наадах нь ховорхон, хичээл дээр ч гэсэн цонхоор алсыг харан бодлогоширч суудаг болж, зарим багшийн анхааралд өртөж зэм сонсох болов.

	Хадхүүг харах бүр гэм хийсэн юм шиг нуугдан зугтаж, нүүр тулж тааралдсан үедээ тоомсоргүйнхэн өнгөрдөг болов.

	Уянгын сэтгэлд эргэлдсэн алаг эрээн бодлууд түүнийг зовоож шаналуулж байв. Нэг удаа Чимид Уянгын дэргэд хүрч ирээд:

	— Уянгаа, чи Хадхүүгийн кино үзье гэсэн хүсэлтийг яах гэж байна гэхэд Уянга:

	— Хм үзэхгүй, үзэхгүй. Надтай кино үзсэнд орвол хичээлээ давтаж суусан чинь дээр гэж хэлээрэй. Та нар хичээл давтахын оронд охидын зам отож, элдвээр ээрч байдгаа боливол таарна. Сайхан мэдээрэй! гэж зангидсан гараараа тохуутай дохиод зугтаах мэт «Чимгээ!» гэж хашхирсаар гүйж одов. Ингэж хэлнэ гэж санаагүй явсан Чимид найз Хадхүүгийн өмнөөс нүүрээ нэг сайн улайлган толгойгоо илээд хоцров.

	... Аймгийн кино театрт шинэ кинотой гэсэн зарлал гарч, төвийн дунд сургуулийн хүүхдүүд театрын тал талаас ирцгээж байлаа.

	Хадхүү баруун дэнжийн хэсэг хөвүүдтэй цуг Уянгатай яваа хэсэг охидыг бараадаад ордны зүг явж байлаа. Соёлын ордноос баруун тийш эмнэлгийн хашааны хажууд хэдэн жаал ямар нэг юм чулуугаар нүүлгэж харагдав. Хадхүү нөхдөөсөө түрүүлэн гүйж очвол бор шувуудыг хайр, найргүй чулуугаар нүүлгэн довтолж байв. Толгодын бор чулуу шиг атга дүүрэмгүй жижигхэн бор шувуухайнууд шулганан жиргэлдэж дэггүй жаалуудын явуулсан чулуунаас үргэн дэрхийтэл нисэвч амтат будаанд үл үзэгдэх утсаар оосорлогдсон юм шиг эргэлдэн бууж чулуунд оногдон алдаж байв. Гэтэл гай болж, нэгэн бяцхан бор шувууны далавч оногдож хөлдүү газар дээр подхийтэл унан тийчилж байв. Хажууханд нь ойртож явсан охидын зүрхийг ононо уу даа гэмээр зэрэг дуу алдацгаав. Мангар Балдан өөрийгөө их л мэргэн онолоо гэж хөөрч нөхөд уруугаа сэрвэлзэн хараад дахин шийдэхээр далайтал охид нэгэн зэрэг:

	— Болиоч, болиоч! гэж хашхиралдав. Хажуугаас нь үсрэн очсон Хадхүү Балдангийн далайсан гарыг нарийн бугуйгаар нь атган зайлуулсанд тэр шидэж чадсангүй.

	Энэ хоёрын хооронд юу болдог бол гэсэн байртай хажууханд нь охид харж байсанд бүүр ч зовов.

	— Боль чи, яасан дэггүй юм. Байгаль хамгаалах сарын ажил эхлэх гэж байхад бор шувуунд эр гаргадаг чинь юу билээ гээд Балданг хүчтэй түлхэн биеэсээ зайлуулаад бор шувуу руу очвол айж бүлтгэнэсэн бор шувуу нисэх гэж оролдовч далавч нь гэмтсэн тул хөдөлж чадахгүй, өрөвдөлтэй сарвалзаж байлаа.

	Охид Хадхүүгийн атгад час час хийж байгаа бяцхан зүрх шиг хөөрхөн шувууг дор бүрнээ өрөвдөн харцгааж, «Ямар хөөрхөн юм бэ. Үүнийг ингэж тарчлааж байдаг, ямар хүний үнэргүй амьтад вэ» гэлцэж байв. Тэднийг бор шувуу руу бүчих хооронд ичиж зовсон Балдан сэмхэн алга болж, ордны үүдэнд цугларсан хүүхдүүдийн дунд уусах мэт алга болжээ.

	Хадхүү гэрийнхээ зүг эргэж, гартаа аягатай халуун цай барьсан юм шиг яаралгүйхэн алхаж одов. Түүнийг харж зогссон Чимгээ:

	— Хадхүү ээ! Чи кино үзэхгүй юм уу. Чамайг кинонд урьж байна шүү дээ гэж хэлсэнд ичиж зовсон Уянга Чимгээгийн хажуугаас чимхээд нүүрээ буруулав. Хадхүү эргэж ч харалгүй алхсан хэвээр:

	— Та нар яв даа. Найз нь кино үзэж чадахгүй нь. Энэ болжморыг гэртээ аваачъя гээд эргэв.

	Ордны үүдэнд найзуудынхаа хамт очсон Уянга хэзээ хойно Хадхүүгийн араас сэм сэмхэн харсаар байлаа. Хадхүү баруун дэнжийн хамгийн хойд талын гудамжийн наад өнцөгт бяцхан цэг болон харагдсаар алга болов.

	Үзвэрийн зааланд орсон хойноо «Энэ дээрэлхүү Балдангаас болоод хөөрхий муу Хадхүү кино үзэж чадсангүй. Урьд нь надтай цуг кино үзье гэж их гуйдаг сан, эрэгтэй хүүхэд болгон Балдан шиг дээрэлхүү байдаг юм биш байна даа» гэж бодлоо.

	... Хадхүү бэртсэн бор шувууг алгандаа бөмбөрүүлсээр гэртээ орлоо. Тэгтэл өвөө нь түүнийг харснаа:

	— Үгүй чи чинь яадаг жаал бэ. Ийм хөөрхөн амьтныг бэртээгээд... Чамд ямар гай тариа вэ, наадах чинь. Мах өөхийг нь идэх гэсэн юм уу! гэж загнах янзтай угтав. Тэхэд нь Хадхүү: 

	— Өвөө! Өвөө! Хүүхдүүд үүнийг чулуугаар шидээд бэртээчихсэн байхад нь олж ирлээ гэсэнд буурал өвөө нь баясан инээгээд:

	— За миний хүү, өвөөгөө уучлаарай. Ядарсан амьтныг аваад ирдэг чинь болж... Өвөө нь зөнөж гүйцээд, хүүгээ буруу аашлах юм гэв. Тэгээд:

	— За хүү минь, бор шувуугаа хоёул эдгээнэ. Ой хөвчөөр олон жил ан гөрөө хөөцөлдөж явсны хэрэг юу билээ. Үүнийг чинь эдгээчхэж дөнгөнө гээд босов.

	Энгэр газрын цас хайлж харлаад, урин амьсгал гадаа гэртгүй ханхийнэ. Баруун дэнжийн айлуудын жаалууд, гэрт тогтохгүй гадаа гудамжид тоглон гүйлдэж ээж ааваараа дуудуулах нь олширлоо. Гэртээ нам гүм сууж хичээл давтахаасаа гадаа агаарт тарвалзан тоглох нь таатай тул хүүхдүүдийн сэтгэл нэн их тогтворгүйтдэг үе эхэлжээ. Ахлах ангийн охид хөвүүд кино хамт үзэх, хашааны буланд хэсэг хэсгээрээ зогсож энэ тэрийг хүүрнэх нь элбэг.

	Хаврын тийм нэгэн өдөр Уянга охин хичээлээсээ ирээд гэр орноо цэвэрлэнгээ орныхоо хөндийд харагдах аавынхаа морин хуурыг ойрдоо үзээгүй юм шиг харлаа. Яагаад ч юм бэ, аавынхаа морин хуурыг анх удаа харж байгаа юм шиг түүнд бодогджээ.

	Дүүхэлзтэл хатирч яваа хурдан хүлгийн уран гоо толгойг гойдын сайхан сийлж урласан морин хуур нь хүний гар хүргэлгүй уджээ. Чухамдаа морин хуур аавыг нь хүлээж байх шиг Уянгад санагдана. Уянга аавыгаа хуурдан суухыг нь бахдан харж, шанаагаа тулан бодол болж, хуурын уянгатай яруу аялгуунд бүүвэйлүүлэх мэт ганхасхийн суух дуртай билээ. Гэхдээ аавынхаа хуурт тэр болгон гар хүрч үзээгүй байжээ. Хэдийгээр хөгжимд дуртай, хөгжмийн дугуйланд явдаг байсан боловч морин хуур, хуучрыг сонирхсонгүй өдий хүрчээ. Гэтэл өнөөдөр эцгээс нь төдийгүй өвөөгөөс нь уламжлан ирсэн морин толгойтой өвөрмөц нандин хөгжим харааг нь булааж, сонирхлыг нь татах болсны учрыг өөрөө ч бодоод олоогүй билээ.

	Хүүхдүүд нь аавыгаа орой ажлаасаа тараад ирэхэд нь дуу шуу болон бүчин авцгааж, морин хуурын аялгууг нь сонсох гэж цайг нь уулгалгүй хуурдаж өгөхийг шавдуулан гуйна. Аавынхаа хуурдсан аялгуунаас уйдна гэж ер үгүй. Харин аав нь болохоор хуураа харахаар гэр орноо ч мартдаг хүн. Ээж нь манай Дугар энэ хуураас болоод л байгаа юм гэж ад үзэх янзтай. Аав нь ээжийн тэр аашийг сөрж «Дуу хөгжим гэдэг чинь хүний амьдралын баяр баясгалан шүү дээ. Чи бид хоёрыг муудалцахаас хуур хамгаалж байна шүү дээ» гэж хошигноод хуураа улам чанга хүнгэнүүлэхэд морин хуур нь аавын гарын аясаар дүүхэлзтэл хатиран тэр аялгуу хурдан хүлгийн нуруун дээр аав шиг нь тос даасан бор хүн алс цэнхэртэх уужим цэнхэр талаа нэг ширтээд:

	«Саглагар модыг тойрон сууваас

	Салаа бүр нь жимс түүнээс зэ 

	Сайн хүнтэй ханилан сууваас

	Саруул болоод ухаан түүнээс зэ» хэмээн хангинатал дуулж явах шиг Уянгад дүрслэгддэг билээ. 

	Ээж нь эхэндээ уцаарлаж байвч чин сэтгэлээсээ, уярангуй дайвалзан сууж хуурдахад нь түүнийг даган уярав уу гэлтэй бодлогошронгуй чагнаад санаа алддаг ажээ. Үүнийг Уянга охин ажиж амжжээ.

	Аав нь хуурдаж дуусаад:

	— Өдөр болгон хуурдуулаад уйдахгүй байна уу? гэж хүүхдүүдээ өхөөрдөнгүй харж хэлэхэд ээж хажуугаас нь чи хүүхдээсээ авхуулаад толгойгоо халцартал уйдахгүй байхад наадуул чинь яаж уйдах вэ дээ. Наадуул чинь чамайг дуурайсан гэр орон аж амьдралын ухаан муутай, бас л хуур хуучир гэж амиа тавьсан амьтад болно биз дээ. Урлагийн мэргэжил ч дээ... гэж их л тоомжиргүй хэлдэг байлаа. Харин аав нь түүнийг үл хайхран зөвхөн хүүхдүүддээ аминчлан:

	— Миний хүүхдүүд урлагийн хүмүүс болбол сайн л байна. Аав нь лав баярлана даа. Хүн арддаа сэтгэлийн баяр баясгалан, жаргал цэнгэл бэлэглэнэ гэдэг чинь ёстой сайхан хэрэг шүү гэнэ. Ингэж хэлэнгүүт ээжийн нь дуу чангарч:

	— Манай Дугар ёстой юу ч хэлээд нэмэргүй зөрүүд амьтан шүү. Хүүхдүүддээ нэмэр болохгүй хэр нь дандаа ингэж уруу татдаг юм гээд хор шар нь буцална. Хэрэг бишидсэнийг ойлгосон аав нь хуураа дахин авч морины явдал хуурдангаа:

	— Хуурч хүн өдөр тутам байнга дасгал сургууль хийж байхгүй бол болдоггүй юм. Миний хөөрхөн «урлагийн шувуухайнууд минь» үүнийг хичээж яваарай! гэж хэлээд сэтгэл цэлмэтэл инээмсэглэдэг билээ.

	Энэ бүхнийг нэхэн дурсаж суусан Уянгад эцгийнх нь хуурын аялгуу сонсогдох шиг болж аавыгаа мөрөөдсөн бяцхан зүрхний нь нэгээхэн хэсгийг шархируулах шиг болжээ.

	Уянга аавынхаа хуурыг орныхоо хөндийнөөс гаргаж ирлээ. Дүү нар нь хуурын хос хялгасны нэгийг нь тасалж унжуулсан байлаа.

	Чихэнд нь өлгөөтэй байгаа нумыг аваад ганц бүдүүн хялгасыг нь хөрөөдөж үзсэнд эв хавгүй сөөнгөтсөн бүдүүн дуу гарч эзнээ санан гиншин шогширч, гингэнэн уйлагнаж байх шиг хачин сонсогдлоо. Тэгэхэд нь «Хуурын ганц утас ая эгшиг цацдаггүй юм байна. Хоёр утас өнгө хөгөө нийлүүлж байж хорвоогийн жаргал зовлонг өгүүлэн уянгалдаг юм байна» гэж Уянга охин бодлоо. Уянгын энэ бодол, түүний амьдралаас ажигласан ухаарал байсан юм. Уянгын энэ бодол, түүний амьдралаас нээж олсон балчир ухааны дүгнэлт байсан юм.

	Уянгын бодол улам ч гүнзгийрэх мэт «хуурын чавхдас гурав байж таарахгүй. Тэгвэл яаж ч морин хуур болох билээ дээ. Аавын маань эзгүй байгаа энэ хугацаанд бид ёстой л хөггүй энэ хуур шиг байна шүү дээ. Аавын минь явснаас хойш гэрт минь аавын зай үгүйлэгдэж, яриа хөөрөө дуу шүү ч хомсдоо биш үү. Манай гэрийн зэвэргэн байгаа нь аавтай холбоотой шүү» гэж Уянга охин лавшруулан бодоход нүдэнд нь нулимс хурж, гэр доторх бүх зүйл нь дайвалзан хөдлөх шиг болж байв. Уянга аавынхаа жааз дахь зургийг сая л харж байгаа юм шиг удаан ширтлээ. Аавын нь хажууд аав руу нь налан суусан ээжийн зураг харагдана.

	— Ээж минь дээ

	«Жавартай тэнгэр жаварлана гэмээ нь

	Жалгын ногоо ганхах нь түүнээс зэ

	Жаалхан багачуул эвлэлдэнэ гэмээ нь

	Жаргал цэнгэлийн үүсгэл нь түүнээс зэ» гэж аав минь дуулдаг шүү дээ. Тийм сайхан дуу, хуурын тэр сайхан эгшгийг төвөгшөөж болно гэж үү дээ. Яая гэхэв ээж минь, таныг зөвшөөрч чадахгүй нь ээ. 

	Надаас өөрөөс минь ч шалтгаалахгүйгээр зүрх минь аядуу, уянга айзмыг хүсээд байна. Хуурын хос чавхдас бүтэн байхыг хүсэж байна. Ээж аав хоёр оо. Та хоёр бидэнд хэрэгтэй. Та хоёр морин хуурын хос чавхдас. Тийм болохоор та хоёр эвлэрвэл амьдрал маань сайхан болно шүү дээ гэж Уянга охин амандаа шивнэн хэлж, ганцаар ярьснаа гэнэт хүн орж ирээгүй байгаа гэж ажин харав.

	Гэрт нь өөрөөс нь өөр хэн ч байсангүй. Уянга аавынхаа хуурыг авч тасарсан хялгасыг нь залгаж янзлах гэж оролдонгоо «Нэг ангийн хөвүүд охид хоёр чинь бас хуурын хоёр чавхдас. Бидний ялимгүй зүйлээс болж эвдрэлцэн хоёр тал болж талцдаг ч буруу. Бие биеэ зөв ойлгож, зөв нөхөрлөх ёстой. Хуурын хос чавхдас шиг байж байж бидний үерхэл нөхөрлөл ариун сайхан байна шүү дээ. Ээж аавын эвдрэлцсэнээс болоод бид зүдэрч байна шүү дээ» гэж бодоход улам ч уйтгар төрнө.

	* * *

	Хаалга нээгдэж, үүдээр цэлийтэл туссан нарны гэрэл, ширээн дээрх дэвтэр дээр нь тусаж нүд гялбуулав. Тоондоо улайрсан Уянга сая сэхээ авч үүд рүү харвал аав нь инээчихсэн зогсож байлаа.

	— Аавыг ээ! гэж дуу алдсан эгчийнхээ дуугаар тоглож суусан дүү нар дэрсхийтэл үүд рүү харцгаав. Гирвэшсэн жаалууд эцгийгээ үзээд яахаа мэдэхгүй хэсэг хором бие биеэ гайхах мэт алмайран байлаа. Уянга босон харайж очоод аавынхаа хүзүүгээр тэврэн авав. Эгчийгээ дагаад дүү нар нь ч аав руугаа гар дэлгэн ухасхийцгээв. Дугар хүүхдүүддээ бүчүүлчихсэн яах учраа олохгүй балмагдан хий дэмий л «Миний хүүхдүүд сайн уу, аавыгаа их санасан уу?», гэж амандаа үглэж зогсов. Хүүхдүүдээ нэг бүрчлэн барьж үнсье гэтэл зарим нь хүзүүгээр нь тэврээд зарим нь хормойноос нь зүүгдээд эцэгтээ чөлөө өгөхгүй байлаа.

	Хамгийн жаахан Тунгаа аав руугаа паацганан дөхөж очоод гараа сарвайлган тэмүүлж уйлагнав. Ах эгч нар нь ч зай тавьж өглөө. Дугар, охиноо өргөн авч тэврэн үнсээд даахийг нь үнэрлэн нүүрээ нааж зогсоход нь дусал нулимс хамрыг нь дагаад урсаж харагдав. Аавынхаа хүзүүгээр тэврэн наалдсан бяцхан Тунгаа эцгийнхээ духан дээр шовхийтэл үнсээд: 

	— Аав аа! Та яасан удаан явав аа. Таныг их санасаан. Надад мөсөн чихэр авчирсан уу? гэж өхөөрдмөөр хөөрхөн шулганахад Дугар сэхээ авч:

	— Авчралгүй яах вэ. Хүүхдүүддээ чихэр зөндөөг авчирсан гээд охиноо тэврэн сандал руу дөхөв.

	Эцгийгээ санасан хүүхдүүд дор бүрнээ л ярих асуух юм ихтэй байсан боловч бяцхан Тунгаатайгаа өрсөлдөх ах эгч тэнд байсангүй.

	Хүүхдүүд аавыгаа сая л үзэж байгаа юм шиг тал талаас нь цоо ширтэнэ. Хөдөө гадаа их явдаг болоод ч тэр үү, Дугарын царай их борложээ. Өмссөн хувцас гаднах байдал нь яагаад ч юм нэг л өрөвдөлтэй мэт Уянгад харагдлаа. Ингэж гэнэтхэн эргээд ирнэ гэж санаагүй явсан болохоор Уянгад аавтайгаа яриад хуучлаад байх үг олдохгүй байв.

	Хүүхдүүд нь Дугарыг буцаад явчих вий дээ гэсэн мэт тойроод сууцгаачхав. Уянга, аавын өмнө:

	— Аав аа! Та бүүр ирсэн үү? гэж асуумаар байсан боловч дүү нараасаа зовоод ам нээж чадсангүй. Гэтэл ээж нь дэлгүүрээс идэж уух юм тор дүүрэн бариад орж ирэв. Ээжийгээ орж ирэхэд Тунгаа охин аавынхаа өвөр дээр инээчихсэн:

	— Ээж ээ! Аав ирсэн дээ... Аав ирсэн дээ! хэмээн шулганаж суув.

	Должин, Дугарыг хараад гайхсан ч үгүй, уурласан ч үгүй, буцаад ирэхийг нь мэдсэн юм шиг:

	— Уянгаа, миний охин, аавдаа цай чанаж өгөхгүй яасан юм бэ? Түлээ оруулаарай! гэж гэж ер бусын тайван элэгсэг байдлаар хэлэв.

	Уянга ээжийгээ уурлах болов уу, аавыг минь яаж угтах бол хэмээн эмээж байжээ. Ээжийн нь элэгсэг тайван байдал Уянгыг баярлуулав. Тэр год үсрэн гарч түлээ оруулж ирэн яах ийхийн зуургүй цай үйв.

	Гэсэн ч Уянгын сэтгэлд нэг л бодол түгшүүр төрүүлж байлаа. «Аав маань биднийг эргэж яваа юм болов уу, эсвэл бүр ирж байгаа юм болов уу, буцаад явчихвал яана аа, явуулахгүй дээ» гэж бодно.

	Нүүрт нь улаа бутарч нүдэнд нь баярын оч гялалзсан жаалууд аав ээжийнхээ дунд тоглон наадаад гэрээр дүүрэн хөөр баяр цалгин байлаа.

	Аав нь хувцсаа тайлан хоймроо тухлан суугаад, орныхоо хөндийнөөс морин хуураа гаргаж үзээд өлөн тоосгүй, хуучин янзаараа байсанд нь гайхаж:

	— Хуур маань гялалзаж байх шив дээ гэж өөртөө ч юм уу, хүүхдүүддээ ч юм уу, хэнд нь хэлж байгаа нь мэдэгдэхгүй аясаар хэлэхэд нь Должин инээж:

	— Уянга хуурыг чинь бөөцийлдөг юм. Нэг хялгасыг нь Ганбаа тасалчихсан байсныг нь хөөцөлдөж байж хялгаслуулсан гэхэд Дугар Уянга руу харж:

	— Овоо доо, миний охин гэлээ. Тэгтэл жаахан Тунгаа хажуугаас нь:

	— Аав аа! Аав аа, та одоо явахгүй ээ! Тийм ээ! гэхэд Дугар охиноо өхөөрдөн үнсээд:

	— Тийм ээ! Аав нь явахгүй гэв.

	Должин, аав охин хоёрыг хайрын нүдээр харж:

	— Миний муу охин аавыгаа үзээд царай зүс орчихоо шив дээ гэж энхрий дуугаар хэлэв. Уянга энэ бүхнийг ажаад «ээж ч гэсэн биднийг хэлэлтгүй аавыг саначхаж» гэж бодон жуумалзаж суув.

	... Уянга багтаж ядсан баяр хөөртэй Байгалмаа дээр гүйж очлоо. Түүний царай улаа бутран инээд баяслаар дүүрэн. Байгалмаа ч түүнээс дутахгүй баяр хөөртэй угтлаа. Байгалмаа, зангидсан гараа зааж:

	— Үүнд юу байна гэж бодож байна, таа лдаа. Таавал өгчихнө гэсэнд Уянга, сэргэлэн бор нүдээ жийтайлган инээмсэглэж, гайхсан харцаар харан:

	— Тааж ядах юу байх вэ. Чихэр л байгаа биз гэв. Байгалмаа инээд алдаж:

	— Чи таасангүй. Чихрээс чухал, гоё юм байгаа юм. Тусгүй байна гээд Уянгаар тохуу хийв.

	— За за чи хэлчих л дээ. Найз нь таахгүй юм байна гээд Уянга Байгалмаагийн атгасан гар руу ухасхийв. Байгалмаа Уянгаас гараа суга татаж аваад:

	— Үзвэл үнс болчихдог юм. Харвал хальс болчихдог юм. Чи таагаагүй болохоор тайлаг тайлаг тэмээнээс таван атга шорооноос, гунжин гунжин тэмээнээс гурван атга шорооноос Уянгыг X... гэдэг хүнд худалдана аа гээд ухасхийхэд:

	— Яана гэнэ ээ. Чи... гээд Уянга хойноос нь ухасхийв. Байгалмаа инээдээ барьж чадалгүй тачигнатал хөхөрсөөр яваад хэдхэн алхмын цаадтай Уянгад гүйцэгдэн савж унав. Найз хоёр охин дээр дороо орон ноцолдсоор Уянга, Байгалмааг гижигдсээр байгаад атгасан гарыг нь тавиулж амжив. Түүний атгад дөрвөлжилж эвхсэн бяцхан зурвас, үнгэгдтэлээ базуулсан байжээ.

	— Энэ чинь юу вэ? гэж Уянга Байгалмааг босгон хувцасны нь тоосыг гүвэнгээ зурвасыг авч хэлэхэд Байгалмаа царайгаа төв болгон.

	— Хадхүү чамд өгч байна лээ. Найз нь харин үзээгүй шүү гэж хэлэв. Уянга юм ч хэлсэнгүй. Зурвасыг дэлгэн уншиж эхлэв. «Найз аа! Чи намайг уучлаарай. Би чамд тус болохын үүднээс нэгэн зүйлийг зориглон хийлээ. Бие биедээ тус болж явахгүй юм бол ямар найзууд байх билээ. Тийм биз дээ, Уянгаа!

	Аав чинь гэрээсээ яваад өгсөн түүнээс болохоор сэтгэл чинь их тавгүй явааг Байгалмаагаас дуулсан. Тэгээд найз нь чамайг төлөөлөн зурвас бичээд, аав дээр чинь очсон. Тэр зурваст «Аав аа! Та гэртээ ирээч дээ. Таныг бид их санаж байна. Ялангуяа Тунгаа бүүр ч их санаж байна. Ээж ч бас л санаж байгаа бололтой» гэж бичсэн. Ингэж бичихэд буруудахгүй биз дээ. Ааваас чинь жаахан эмээж байгаад очсон. Аягүй сайхан зантай хүн байна лээ. Хүү минь, чи Уянгатай нэг ангид сурдаг уу? гээд чамайг их л асууж байна лээ. Зурвасыг уншаад сэтгэл нь их хөдөлж байгаа бололтой нүдэнд нь нулимс мэлтгэнэж ирснээ надаас нуусан уу яасан, дорхноо зүгээр болчихсон. Тэгээд надад чихэр өгөөд:

	— Чи найзынхаа төлөө санаа тавьж явдаг сайн хүү байна. Би Должинтой уулзана гэж байна лээ. Аав чинь удахгүй харих байх аа. Тэр болтол миний найз сэтгэлээ барьж байх хэрэгтэй. Найз Хадхүү чинь» гэж бичжээ.

	Уянга зурвасаа гүйлгэн уншаад Байгалмаад өгөв. Тэр хоёрт бие биеэсээ нуух юм байсангүй.

	Хадхүүгийн зурвасыг уншаад Уянгад ер бусын сайхан сэтгэгдэл төрж, Байгалмааг тэврээд авмаар, дороо дэвхцэн, байдаг чадлаараа Хадхүү ээ! Хадхүү ээ! гэж хашхирмаар санагдана.

	«Хадхүү мөн ухаантай жаал аа! Би аав дээрээ очиж, ээж ааваа эвлэрүүлэхийг боддоггүй хий дэмий бухимдан явах ч гэж дээ. Ийм юмыг ухаардаггүй байна шүү» гэж өөрийгөө зэмлэн бодож үзлээ. Энэ өдөр шиг баяр хөөр давхацсан мартагдашгүй сайхан өдөр Уянгад тохиолдож байгаагүй юм шиг.

	... Юу ч болоогүй байж Хадхүү найзаа гомдоох ч миний буруу гэж Уянга хэрсүүлэн бодлоо.

	— За маргааш очиж уучлалт гуйдаг хэрэг ээ гээд тэнгэр өөд өлийж харсанд үүлгүй хөх тэнгэрт хэдэн болжмор нисэж харагдана. Тэгтэл нэг болжмор нэн жаргалтай юм шиг агаарт бяцхан хором тогтсоноо чавхны чулуу шиг нисэн одов.

	Тэр бүхнийг ажиглангаа Уянга: «Энэ болжмор Хадхүүгийн эдгээж нисгэсэн зүрх шиг хөөрхөн бор бялзуухай биш байгаа. Хэрэв биш бол миний болжмор болог л доо. Магадгүй Хадхүүгийн эдгээсэн болжмор миний энэ болжмор хоёр нэг үүрэнд байдаг юм биш байгаа. Тийм бол сайхнаа. Хадхүү бид хоёр ч гэсэндээ нэг үүрийн хоёр шувуухай шүү дээ. Бялзуухайнууд бие биедээ дайсагнадаггүй шүү дээ гэж бодоход сэтгэл сэргэж бие нь хөнгөрөөд явчих шиг болов.

	Тунгалаг наран таатай ээж, бяцхан бор шувууд улам ч өндөр аван цэлмэг цэнхэр тэнгэрийг хээлэх мэт нисэлдэж байлаа.

	Тэр бяцхан шувуудыг жаргалтай өндөрт хөөргөн байгаа хүч нь ч гэсэн хос далавч байлаа.

	Байгалмааг гэр рүү нь дөхүүлж өгөөд Уянгыг гэрийнхээ гадаа ирэхэд аавын нь хуур хүнгэнэн:

	«Жавартай тэнгэр жаварлана гэмээ нь

	Жалгын ногоо ганхах нь түүнээс зэ

	Жаалхан багачуул эвлэлдэнэ гэмээ нь

	Жаргал цэнгэлийн үүсгэл нь түүнээс зэ» гэсэн уртын яруу сайхан дуу эгшиглэж байлаа.

	[image: Image]

	 

	
АРВАН ЗУРГААН НАСНЫ ХАВАР

	— Сандаг аа, Сандаг аа! Хүлээгээч ээ! Яасан хурдан алхдаг юм бэ гэсээр Эрдэнэчимэг түүнийг гүйцэж ирэв. Тэр зуун метрт гүйгээд ирсэн юм шиг амьсгаадан:

	— Маргааш өглөө чи найзыгаа хүлээж байгаарай. Пүүгээгээ хамжиж авчиръя. Хөдөө эрүүл агаарт ажил хийх ямар гоё вэ, ёстой гоё! Цөөхөн хоног ч гэсэн яах вэ дээ гээд инээмсэглэв.

	Долоо хоног хичээлээс чөлөөлж хадлангийн ажилд явуулахаар болсон сургуулийн захиргааны шийдвэр ахлах ангийнхныг ингэж баярлуулжээ. Сандаг ч баяртай байлаа.

	Тэр хоёр алхаагаа сааруулав. Сандаг чухам юу бодож байсныг бүү мэд. Хэсэг дуугүй явснаа:

	Эрдэнэчимэг ээ! Би чамаас нэг юм асуух уу гэж болгоомжилсон өнгөөр дуугарахад нь Эрдэнэчимэг:

	— Юу юм бол доо. Асуу л даа гээд сормууслаг хар нүдээ тормолзуулав. Сандаг газар ширтэж:

	— Асуудаг юм уу, байдаг юм уу. Чамаас зовоод байна. Байдаг ч юм уу гэсэнд Эрдэнэчимэг:

	— За асуучих л даа. Надаас юуг нь зовсон юм. Тэгээд байвал чамтай найзлахгүй шүү гэж тунирхлаа. Сандаг Эрдэнэчимэгийг улам цаашлуулмаар санагдаж:

	— За тэгвэл чи намайг сүүлд нь энэ тэр ээ гэхгүй гээд миний өмнө андгайлчих. Түүний хойно болъё гэсэнд Эрдэнэчимэг нүдээ улам ч жавхаатай гялалзуулан

	— Юу ч гэхгүй ээ гэдгээ эрхэм найз Сандагийнхаа өмнө андгайлъя гэж тангараглах мэт дуугаа өндөрсгөн хэллээ.

	Тэгэхэд нь Сандаг инээж:

	— Их сайн байна. За найз нь чамд асуултаа маргааш тавина аа гэхэд Эрдэнэчимэг:

	— Өө Сандаг. Ийм муухай шүү дээ. Хүнийг ингэж зовоож байхдаа яадаг юм. Би ер нь чамтай найзлахаа болилоо гээд үнэхээр уурласан байртай царайгаа барайлган алхаагаа хурдасган түрүүлэв.

	Сандаг Эрдэнэчимэгийг аргадан:

	— Эрдэнээ минь чи яачхаа вэ. Найзынхаа тоглоомыг даахгүй байна гэж үү гээд хажууд нь дагаж бөндгөнөнө. Эрдэнэчимэг нүүрээ буруулан таг дуугүй алхсаар, Сандаг дэргэд нь яахаа мэдэхгүй шогшсоор. Тэгтэл Сандаг бүүр урд нь гарч араараа явангаа:

	— Тэр тэр! Эрдэнээ инээлээ. Инээлээ. Манай Эрдэнээ ууртай ч гэсэн ухаантай гэж элдэвлэж яваад ардаа хэвтээ чулуунд тээглэн бөндөсхийтэл өнхөрч унасанд Эрдэнэчимэг инээд алдав. Сандаг босож хувцсаа гүвэнгээ:

	— Энэ Эрдэнээгээс болж ганц сайн уналаа даа. Энэ чулуу чиний орноос хариу авч байх шив дээ. За яах вэ! гэж гоморхонгуй хэлэв. Эрдэнэчимэг Сандагийн хувцасны шороог гүвэлцэж зогслоо.

	— Чи л өөрөө маяглаад байсан шүү дээ. Найзаасаа асуух юмаа асуу л даа хэмээн гомдол бухимдлаа хэдийнээ орхин Эрдэнэчимэгийг жуумалзахаар Сандаг царайгаа төв болгон:

	— Энэ бол жирийн л асуулт. Чи тэгэхээр... хэзээ гэрлэх вэ? Хэрэв чамайг... гээд үгээ гүйцээлгүй ичингүйрэн газар ширтэв.

	Эрдэнэчимэг Сандагийг ийм асуулт асууна гэж зүүдэлсэн ч үгүй, зөгнөсөн ч үгүй анх удаа сонсож байгаа учир энэ асуулт ер бишийн содон санагджээ. Тэр бас л Сандагийн нэгэн адил ичингүйрэн гутлынхаа хоншоор дээр харц нь бууж:

	— Пээ! Чи ямар ичдэггүй юм бэ. Бид хоёр шиг наймдугаар ангийн хүүхдэд арай ахадсан асуулт биш үү. Би ч хорин дөрөв хүртлээ гэрлэхгүй. Түүнээс өмнө яасан ч үгүй! Яагаад гэвэл аравдугаар ангиа төгсөөд дээд сургуульд орно. Тэгээд дээд сургуулиа төгсөж мэргэжилтэй болно. Түүнийхээ дараа л болно доо гэж түс тасхан хэллээ. Сандаг Эрдэнэчимэгийн ярихыг сонсож, хэсэг дуугүй явснаа:

	— Найз нь ч дээд сургууль гэж ярихгүй ээ гээд санаа алдав. Тэгэхэд нь Эрдэнэчимэгийн санаа зовж:

	— Юу гэсэн үг вэ? Дээд сургуульд оролгүй яадаг юм. Би ч чиний бодлыг мэдэж л байна. Тооны хичээлд барахгүй гэж л айж байгаа биз. Ингэж бодож байгаа бол найз нь чамд чадах ядахаараа тусална гэхэд Сандаг нээрэн үү гэсэн харцаар Эрдэнэчимэг рүү итгэлтэй нь аргагүй харав. Тэгснээ:

	— Найз нь олон жаахан дүүтэй. Манайх ганц аавын цалингаар байдаг болохоор би нэг бол ажил хийх, нэг бол бушуухан техникум төгсөж аавдаа туслахыг боддог юм даа гэхэд нь Эрдэнэчимэг юу ч хэлж чадсангүй. Өнчин юм гэнэ лээ хөөрхий дээ гэж Сандагийг өрөвдөж явлаа.

	Тэр хоёрыг хашааныхаа ойролцоо очиж явтал 8-ийн Б-гийн Дондог чулуу өшиглөөд гүйж явлаа. Дойдог тэр хоёрыг харсан хараагүйг бүү мэд хоёр гараа өмднийхөө халаас руу шургуулаад замдаа таарсан чулууг тоос манарган өшиглөсөөр алхаж явав. Эрдэнэчимэг:

	— Дондог явж байна. Энэ хачин хүүхэд шүү. Надтай инээд наадам болоод гайгүй л байдаг сан. Гэтэл сүүлийн үед гэм хийсэн юм шиг гилбэлзээд л над руу харахаараа нүүрээ буруулж зугтаагаад л байх болчихсон байна лээ.

	Би ийм хоёр ааштай хүнд дургүй ээ. Тэр тусмаа хоёр ааштай хөвүүд бүүр муухай. Хүн нэг зангаараа байх нь сайхан. Би айлын ганц охин. Манай ах дүү нар цөм эрэгтэй. Тийм болохоор би хөвүүдтэй үерхэх дуртай байдаг юм гэж үнэн санаанаасаа хэлэв.

	Ингэхэд нь Сандаг, чи Дондогийг тоосонгүй гэж гомдоо юу гэх гэснээ цагаан цайлган сэтгэлтэй, яриа хөөрөөтэй найзынхаа сэтгэлд юм хийчих болов уу гэж хэрдээ хаширлаад юм хэлсэнгүй.

	* * *

	Эргэн тойрон модот уулаар хүрээлэгдсэн «Хөндлөн тээг» ургац сайтай үнэхээр сайхан нутаг ажээ.

	Хөндийг огтлон урссан түргэн горхины хөвөөнд том цагаан гэр, хоёр хөх майхан буужээ. Дөрвөлжилж хадсан шаргал талбайнууд ширмэл тойруулга мэт соньхон.

	Гэрийн яндангаар утаа суунаглана. Энэ бүхнийг нөхдөдөө хоол бэлтгэнгээ Эрдэнэчимэг тов тодхон харж байлаа.

	Нөхдийн нь инээж хөхрөлдөх бие биеэ дуудаж ажилд шамдах чимээ цэвэр агаараар дамжин чихэнд нь унана.

	Эрдэнэчимэг анхандаа найз нарынхаа хийж байгаа бухал нурууг тоолж байсан боловч удалгүй тоог нь алдаж орхив. Нөхөд нь босгосон нурууныхаа дэргэд дэндүү жижигхэн харагдана.

	Эрдэнэчимэгт бахдам сэтгэл төрж, Сандагийн тэмдэглэлийн дэвтрээс чээжилсэн

	«Хүн биеэр намхан хэр нь

	Өөрөөсөө өндрийг босгож чадна

	Хүн бас далавчгүй хэр нь

	Хүслийнхээ өндөрт нисэж чадна...» гэсэн бадаг шүлгийг амандаа давтаад, инээмсэглэв.

	Удалгүй үдийн цайны цаг болж, хүүхдүүд гэрийн зүг хандав. Энэ үед хөтлийн цаанаас моторын чимээ дөтөлж, удаж түдэлгүй утаа хаялан хүржгэнэтэл зүтгэсээр гал улаан трактор хүрч ирлээ. Жолооч нь бохинд борлосон бор гаанс амнаасаа салгадаггүй, зальжин нүдтэй, яриа хөөрөө болсон өвгөжөөр хүн байв.

	Даваа гуай: 

	— За, өвгөн ах нь та нартай хэд хоног ажиллахаар ирлээ. Манай бригадын дарга, та нартай хамжилцаад энэ хөндийд хадсан өвсийг түргэхэн хурааж нуруулд гэсэн юм. Та нар чинь харин ажлаа овоо эхэлж. Гараар ажиллахдаа техникээс дутуугүй юм шив дээ. Ийм ажилсаг хүүхдүүдтэй ажиллахад энэ хөндийн өвсийг байтугай... гээд гаансаа тог тог тогшин маг маг инээж байв, Тэгэхэд нь Чогдон багш:

	— Бид таныг хүлээж дэмий цаг барж суугаад яах вэ дээ гэж бодоод задгай өвсийг нь бухалдаж байлаа. Даваа гэж туршлагатай хүнийг механикжсан бригадаас явуулна гэж дарга нар хэлээд явсан. Ашгүй дээ гэснээ хөндийг зааж

	— Бидний ажил их байна шүү. Задгай өвснөөс гадна боосон өвс их. Бид наад захаас нь эхэлж байна. Энэ талбайнууд цаашаа хэчнээн үргэлжлэхийг бүү мэд гэлээ. Даваа трактор руугаа харснаа:

	— Миний туршлага ч гэж юу байх вэ дээ. Хадлангийн механикжсан бригадын анхны трактор жолооч хоёр яваа нь энэ дээ. Бид хоёр бараг зэрэг өтөлж байгаа юм гэснээ:

	— Энэ хөндий чинь нугалаа ихтэй. Та нарын бухалддагаас цааш талбай гэж зөндөө бий. За, хүүхдүүд минь амарч хоол ундаа идэж ууцгаа. Дараа нь болъё.

	Балкуш гэж хамуур мод хэрэгтэй байдаг юм. Хурц сүх, хөрөө бий биз дээ. Ноднингийн хийсэн нэг муу балкуш хатаж гандаад огт хэрэгцээгүй болж. Би сая үзээд ирлээ. Манай аж ахуйн нярав Раднаагийн хариуцлагагүйнх. Өдийд эднийг чинь ян тан болгочихсон байх юм байхгүй юу. Хөрөө, сүх муутай бол ч явахгүй дээ гээд гэр рүү алхлав.

	Чогдон багшийн томилсон Сандаг, Дондог, Ойдов нарын бие томтой хэдэн хөвүүд Даваа жолоочтой цуг нэгэн модтой хяр дээр гарлаа. Мөн тэднийг дагалдан Эрдэнэчимэг, Туул, Энхтуяа нар түлшний мод түүхээр хамт гарав.

	Өндөр өндөр хар модтой ойд иржээ. Салхины аясаар сэржгэнэх навчис өөр хоорондоо нэгийг шивнэлдэх мэт. Тэднийг Даваа гуайн хэлж зааснаар хэдэн бүдүүн гуалин, бас хэдэн шургааг унагаахаар цавчиж эхлэхэд ой мод хад чулуу нэлдээ цуурайтав. Сандагийн цавчсан нэгэн аварга мод газардахын даваан дээр хажуугийнхаа дэрлэгэр модонд тээглэж тогтоод унасангүй. Сандагт мод ургамал хүртэл эх газар үр үндэснээсээ салахгүйг хичээж, ямагт урган дэвжиж хань ханиндаа найган шуугьж байдаг юм шиг санагдав.

	Даваа түүний хажууд ирж модыг нь хамжиж унагалцангаа:

	— За хүү минь модтой газрын хүн үү, молцог элстэй газрын хүүхэд үү? гэж алдар нэр, аймаг сумыг нь асуунгаа өөр нэгэн модны хажууд очиж:

	— Аль вэ, хүү минь хойшоо байгаарай, ажилд эв чухал байдаг юм шүү дээ гээд хэдхэн цавчихад мөнөөх мод мөчрөө шажигнуулан газардав. Үүнийг харж зогссон Сандаг «Хүн дадсан ажлаа сурамгай хийх сайхан юм даа. Аав маань өвс хадах гэж ёстой нэг үзүүлээд өгдөг сөн. Барьсан хадуурын нь ширвэх тоолонгоор өтгөн сахлаг өвс ханарч, гэрийн буурин чинээ тал дугуй халз үүсдэг юм. Бас арьс нэхийг аав шиг хэдрэгддэг бол яах вэ ээ. Хүр хүр хийгээд сонин ч юм шиг, элдсэн арьс нь хөвөн шиг зөөлөн, нуугьсан цагаан эд болдог сон. Ажлаа эв дүйтэй чадмаг хийж байгаа хүнийг харахлаар сайхан хоол амталж байгаа юм шиг санагдах юм. Хараад хараад ханашгүй. Ажлыг хийсэн шиг хийж сур. Ажлыг эв дүйтэй хийж сурвал танхимд сурч байгаа эрдмээс чинь дутахгүй эрдэм шүү. Одоогийн зарим хүүхэд танхимд сурахыг гол болгоод хар бор ажлын дөр муутай болж байгаа нь тун тусгүй гэж аавын маань хэлдэг ч үнэн үг шүү» гэж бодлогоширч зогслоо.

	Даваа гуайн ажилд эв дүй хэрэгтэй гэсэн үг аавын нь үгийг давтан сануулж, нэг ёсны хөнгөхөн зэмлэл шиг түүнд санагджээ. Даваа модоо унагаагаад түр амсхийн:

	— Дүү минь, ажил хийхийн өмнө багажаа сайн бэлдэж бай. Багажгүй бол гаргүйтэй адил, улаан нүцгэн гараар явахгүй шүү дээ. Багаж мохоо бол бас тусгүй. Хутга, сүх ир сайтай байх нь чухал юм шүү. Ирэн дээр нь хялгас тавиад үлээхэд тасалж байвал хурц байгаа нь тэр. Хурц сүхээр чинь сахал ч болох нь ээ хусаж болдог шүү дээ гээд амаа түмбийлгэн барьсан сүхээрээ сахлаа хусах дүр үзүүлэн онийтол инээлээ. Сандаг тачигнатал хөхрөв. Тэгэхэд нь Даваа гуай нүдээ том болгож:

	— Юу болов хүү минь, муу өвгөн ахыгаа элэглэж байна уу. Нээрэн шүү, сахал хусаж болно гэм гээд инээсээр суулаа. Тэр хоёр бас нэг мод унагаад нэгэн үндэснээс салаалж ургасан мод руу цавчихаар сүхээ далайж зогсоо Дондогийн дэргэд хүрч очив. Даваа:

	— Хүүе, хүү минь боль! Мод өнчирнө. Таван хурууны нэгийг огтолсонтой адил болно. Залуу ч мод байна. Ургаж л байг хөөрхий гэж сүх далайсан гарыг нь барьж буулгаад

	— Одоо болох байх. Олон мод огтчиж хаяад яах вэ гэж уул усандаа хайртай хүний сэтгэлээр хэллээ.

	Тэдний ойролцоо охид ойн чөлөөний хуурай гишүү цуглуулан ороолж байв. Ажилдаа улайран унагасан модоо цагаалан янзлалцаж байтал

	— Сандаг аа. Сандаг аа! гэх дуу хажууханд нь сонсогдов.

	Өндийж харвал Дондог хэдэн алхмын зайтай нөгөөх модныхоо дэргэдээс дуудаж байв. Очвол хос модны нэгэн дээр нь томоо «С» үсэг, нөгөө дээр нь томоо «Э» үсэг сийлжээ. Дондог тэр хоёр үсгийг заагаад:

	— Энэ модон дээр Эрдэнэчимэг та хоёрын дурсгалыг үлдээлээ гээд тохуурхангуй инээж байв. Дондогийн зүггүй байдалд дургүйцсэн Сандаг:

	— Чи чинь яаж байгаа нь энэ вэ. Мод сийчээд... Тэгээд бас гэмгүй улсыг дооглоно гэнэ ээ... гэв. Тэгэхэд нь Дондог:

	— Тэгээд яачихаа вэ. Би хос модон дээр хос хоёрын дурсгалыг үлдээж өгөхөөс илүү яах юм гэж хэгжүүхэн дуугарав.

	Сандаг түүнийг алгадаад авмаар санагдсан боловч хажууханд нь Даваа гуай, хүүхдүүд, Эрдэнэчимэг байсан болохоор яаж ч чадсангүй.

	— — Сайхан мэдээрэй чи! гэж хэллээ. Дондог хойноос нь 

	— Чаддаг юм бол үзье л дээ. Хулчийгаа юу чи! гэж хор шарыг нь маажсаар байсан боловч энэ удаа Сандаг биеэ барив.

	Нэг ишээс салаалж ургасан хос мод Дондогийн эвхмэл тонгоргоор сийчүүлээд уйлаа юу гэмээр холтсыг нь даган нулимс шиг урссан шар давирхай Сандагт тийм ч аятай харагдсангүй.

	* * * 

	Талбайгаас ажил хийж байгаа хүүхдүүдийн дуу сонсогдоно. Гадаа тогоонд цай даргилан буцална. Тогоочийн ажил амаргүй. Эрдэнэчимэг тасралтгүй ажиллана. Гарч оронгоо нөхдийнхөө хийж байгаа ажлыг бахархан харах ажээ. Гэтэл талбайгаас цааш нэг хүүхэд ирж явлаа. Харвал, 8-ын б ангийн Очир байв. Тэр ойртож ирэнгээ

	— Ам цангаад ер болохгүй юм. Хүйтэн юм байна уу гээд зуухны хажуу дахь хувинтай хүйтэн хар цайнаас завжаараа савируулан залгиллаа. Түүнийг харж зогссон Эрдэнэчимэг:

	— Чи чинь түрүүхэн цайгаа ууж гарчхаад, хоёрхон цаг ч болоогүй байж, гэр рүүгээ буцаж гүйгээд тэжээвэр ишиг шиг хаашаа амьтан бэ? Бушуу яв! Багш намайг зэмлэнэ шүү гэхэд Очир:

	— Байз хө. Чамтай яриатай гээд халааснаасаа Дөрвөлжилж эвхсэн нэг бичиг гаргаад Эрдэнэчимэг рүү сарвайв. Ингэнэ чинээ санаагүй Эрдэнэчимэг гайхширан харж:

	— Юу юм, яах юм наадахаар чинь... гэлээ. Тэгэхээр нь Очир:

	Манай ангийн Дондог чамд өгч байна лээ. Намайг өгөөд ирээрэй гэсэн юм гэж сарвайсан хэвээр арга барагдангуй зогссоор байв. Эрдэнэчимэг урт хар сормуусаараа тас ширвээд:

	— Яах юм наадахаар чинь. Наадахаа тэр Дондогтоо буцааж өгсөн чинь дээр байлгүй. Эсвэл багшид хэлүүлэх гээ юү гэсэнд энэ аманцар охин нээрээ ч багшид хэлчхэж мэдэх амьтан шүү гэж бодоод Очир, нөгөөх зурвасаа халаас уруугаа дуртай дургүй хийгээд гэр рүү орж явчхав. Гэтэл Очир гэрт нэлээд удлаа. Эрдэнэчимэг «Очир ер нь яав аа» гэж бодоод, сэмхэн очоод шагайвал тэр хоёр талаараа хялалзан тунтганаж пүүгээнийхээ дэргэд хүүдийтэй юм уудалж суув. Ахиулан харвал баахан чихэр, еэвэн хоёр халаас руугаа чихэж харагдав.

	Очир юу ч болоогүй юм шиг талбай руу гүйгээд явчихлаа.

	Эрдэнэчимэг түүнийг харж зогссоноо «Амин хувиа бодсон ямар хачин жаал бэ? Ажил дээр ирээд долоо найм хоноход бид авчирсан хуурай идэх юмаа дундаа хэрэглээд дууссан биш үү. Ажлын талбар дээр хамт ажиллаж үерхэх нь хүний жинхэнэ мөн чанарыг таниулдаг гэж багшийн маань хэлдэг үнэн л юм байна даа. Хадлан дээр ажиллаж байгаа энэ хэдхэн хоног найз нөхөд минь формын хувцсаа солиод ч тэр үү, цөм л том, хүч чадалтай эршүүдхэн болчихсон юм шиг харагдах юм. Зарим нь бүүр залуусыг дуурайж үсээ ургуулах, гутлаа хүртэл маяглуулна гээч.

	Хөөрхий муу Сандаг маань өнчин өрөөсөн болоод ч тэр үү, нэг л гунигтай юм шиг, өрөвдмөөр ч юм шиг байх юм. 

	Хал зовлонг дааж чадвал хүнийг хатуужуулдаг, ухаажуулдаг гэж үнэн байх аа. Ажил хийж байгаа нь арай гүжир, чадмаг харагдах юм. Тэгэхээр Очир мэтийн эрх танхи өссөн зарим цагаан гартан энд тэнд арга саам хийж залхуурч байх юм. Дондог ч гэсэн дээ. Өчигдөр бухлын наана Очиртой суугаад л байгаа харагдсан. Бодвол янз үзсэн зурвасаа эрээчиж суусан байлгүй» гэж Эрдэнэчимэг хэрсүүлэн бодож байлаа.

	Ажлын талбар дээр өөрийгөө том боллоо гэж бодоогүй юм бол Дондог юу боллоо гэж надад зурвас өгөөд байгаа юм бол. Ойрдоо даанч нүүр буруулж зугтаад байгаа юм. Гэм хийсэн юм шиг... гэж бодонгоо Эрдэнэчимэг, Очирын пүүгээнээс хүүдийтэй боовыг нь авч цайнаар хүүхдүүдэд тараахаар шийдэж гэр рүү орлоо.

	Цай нь зүгээр ч үгүй боовтой байсанд гайхсан хүүхдүүд

	— Эрдэнэчимэг ээ. Чи чинь хаанаасаа ийм еэвэн, чихэр боов тараагаад байна. Эргэлт ирсэн юм уу? гэж ам амандаа шуугилдав. Эрдэнэчимэг инээдээ барьж ядан:

	— Очирын аав Хуяг гуай бидэнд ирүүлсэн юм аа гэсэнд Очир аав минь арай ирсэн юм биш байгаа даа гэсэн харцаар ийш тийш сэлбэлзсэнээ:

	— Хэн авчраав! гэж Эрдэнэчимэгийг шалгаав.

	Эрдэнэчимэг гал дээр буцалж байгаа хоолоо хутгаад Очир уруу жуумалзан

	— Яагаа вэ чамайг өнөө... гэтэл Очир гэм хийсэн юм шиг хулмалзан:

	— Чш, чи болиоч гээд цааш эргэв.

	Очир хүүдийгээ уудалтал хов хоосон байхыг хараад:

	— Эрдэнэчимэг! Муу хулгайч гэж хашхирах гэсэн боловч амаа таглуулсан юм шиг таг чиг ширтэв.

	* * *

	Тэгш талбайд үелүүлэн цувуулсан боодолтой өвс талбайн энгээр тараасан шагай шиг харагдана. Зугуухан урагшлах трактор дагасан хүүхдүүд чиргүүл дээр боосон өвс шидэлж овоолон, нуруу хийх тэгш өндөрлөг өөд аваачиж байлаа. Хүүхдүүдийн зарим нь багшийнхаа удирдлагаар өвс бухалдана.

	Трактор тэвш дээрээ өвс овоолуулсаар сажлах агаад амандаа бор гаансаа зуугаад Даваа гуай цонхоороо яралзтал ажиллаж байгаа хүүхдүүдийг ажиж явлаа. Даваа, гэнэт трактороо зогсоон гишгүүр дээрээсээ үсрэн буугаад ойролцоох томоохон бухал руу яаран алхав.

	Бухлын цаанаас хоёр хүүхдийн толгой шовсхийснээ Очир Дондог хоёр босож ирэв. 

	Даваа тэр хоёр руу дөхөж очоод:

	— Та хоёр ажиллах гэж ирсэн юм уу, аль эсвэл амрах гэж ирсэн юм уу? Цаадуулынхаа ажиллаж байгааг хар! Тэгэхэд та хоёр яаж байна. Өчигдрөөс хойш ажаад байхад та хоёр багшийнхаа нүдийг хариулж байгаад л бухлын цаана суугаад байх санаатай юм гэж зэмлэхэд Дондог илт дургүйцэж:

	— Танд ямар хамаатай юм гэж хэгжүүрхэв. Тракторчийн нүд орой дээрээ гарах шахан: 

	— Уухай, юу гэнэ ээ! Ах нь хэлж дүү нь сонсдог, ам нь идэж сүүл нь таргалдаг юм. Хамаатайдаа, хамаатай. Шивнэж хэлбэл дуулаагүй гэх, ширүүхэн хэлбэл загналаа гэх, нам засгийнхаа ивээлд эрхлээд арай хэтэрч байгаа юм биш үү. Багшаасаа бусдаар үг хэлүүлэхгүй санаатай юу, та нар. Тэгнэ байх аа. Яв! Бушуул! гэж царайгаа барайлган алгадахаар завдан тулж очив. Айж тэвдсэн хоёр сэрээгээ бариад бухал руу яаран гүйв. Дондог цааш эргэхдээ хөлдөө тааралдсан модны хожуулыг өшигчиж явлаа. 

	Даваа тэр хоёрын араас харж зогссоноо «Эдний үсээ ургуулж, гутлаа өмссөн нь хүртэл нэг л биш, нэлээн дэггүй байх аа даа» гэж бодож билээ.

	Үдшийн бүрий орчныг нөмөрсөн боловч хүүхдүүдийн асаасан түүдгийн дөл, тойрч хүрээлсэн хүмүүсийн нүүр царайг зэсийн өнгөөр туяаруулна. Хуурай гишүү шад пад хийтэл шатаж, түүнээс үсчих очис баярын салют мэт хэрэгдэнэ. 

	Сандаг гитараа хөглөн Чогдон багш хөөрөг хөгжмөө барьсаар гарч ирлээг Гитар, баяаны өнгө хоршсон аялгуунд охид, хөвүүд бүжиглэж эхэллээ. Бүжиг маань аандаа үдэшлэг болж, шөнийн уртыг нэг ангийнхан, нэгэн сургуулийнхан хөгжилтэй өнгөрөөв.

	Бие биеэрээ дуудуулж, авьяасыг нь үзэх хөгжилтэй тоглоом эхэлж эхний ээлж нь Чогдон багшид оногдлоо.

	Чогдон багш өтгөн хар хөмсгөө хөдөлгөөд, намуухан мөртөө уянгатай эвлэг хоолойгоор орос нутгийн аялгуут баяаны тухай нэгэн дууг гойд сайхан дуулж хөгжимдлөө. Чогдон багшийг дуулж дуусахад алга нижигнэн, галын дөлөнд шажигнан шатаж байгаа гишүүний чимээтэй хослов.

	Хүүхдүүдийн хөгжөөнд өвгөн Даваа ая нэмэрлэж, «Гарын арван хуруу»-гаа кабиндаа дуулж яваа юм шиг паргиадуухан хоолойгоор аялав.

	Сандагийн дуулах ээлж таарлаа. Сандаг багшаасаа жаахан зовж байсан ч хээр гадаа ажлын чөлөөнд бие сэтгэл тавирч уужирсных алиалмаар санагджээ. Ангийнхан нь түүний алиаг андахгүй тул түүний хөгжилтэй дүрийг харах сан гэж хорхойтож байв.

	Сандаг эмэгтэй дуучны төрх намбаар хоёр гараа алгаар нь хавсарч бариад жингэнэсэн нарийнхан хоолойгоор: 

	 

	«Хадар дээрээ мэнгэтэй

	Хархан нүдэт охин минь ээ

	Хамтарч хичээлээ давтъя

	Халуун журмаар нөхөрлөе, 

	Эрүүн дээрээ мэнгэтэй, 

	Эрвэгэр жаахан охин минь ээ

	Эрхэлж хоёулаа тоглоё

	Эвтэй найртай үерхье» гэж зохион дуулсанд түүдэг тойрон суусан хүүхдүүд нарийн бүдүүн хоолойгоор хөгжилдөн хөхрөлдөв.

	Оюун инээд муутайгаараа хи... хи.., ха... ха... ха... ёо... ёо... ёо.. гэж нүдэндээ нулимстай, элгээ даран хөхөрч байгаа харагдав. Гэтэл Сампил дэргэдээ зогсоо Эрдэнэчимэгийн царайд шигтгээ шиг зохимжтой харагддаг тод хар мэнгийг зааж: 

	— Тээр, чи сонсож байна уу? Сандаг чамайг магтаж байна гэсэнд Эрдэнэчимэг найз нөхөд, багшаасаа, тракторчин Даваа гуайгаас ичээд нүүрээ дарсхийн Цэрэнгийн сүүдэрт нуугдав..

	Сампилын хэлсэн энэ үг Дондогийн сонорт хүрсэн бөгөөд тийм ч тааламжтай сонсогдоогүй билээ.

	Ажлын талбар найз нөхдийн авьяас, ааш зангийн зарим нууцыг илчилж, үерхэл нөхөрлөл, бие биеэ ойлгох ойлголтыг улам гүнзгийрүүлж өгдөг ажээ. Нөхөд нь байтугай, Чогдон багш нь Сандагийг ийм авьяастай, хөгжилтэй, хошигнож чаддаг гэдгийг анзаардаггүй байсандаа түүний тоглолтыг магтан шагшиж суужээ.

	Түүдэг тойрсон найз нөхөд нь удтал алга ташиж шуугилдан Сандагийн тоглолтыг талархан дахиулахаар болов. Энэ үед Эрдэнэчимэг «Сандаг маань ийм хөгжилтэй хүү байсан юм байж дээ. Өдий жил нэг ангид байхдаа найзынхаа энэ чанарыг мэдээгүй явж шүү. Одоо ч урлагийн үзлэг болоход нэг авьяастантай боллоо» гэж боджээ.

	Сандаг, Сампил Бат нарыг дуудаж нэг юм шивнэснээ: 

	— Бид нар хамтран зохиосон дуугаа дуудна аа. Үг аяыг хамтран зохиосон юм гэж зарлаад дуугаа нам болгон багш руугаа харахад Чогдон багш инээмсэглэчихсэн зогсож байв. Гитарын зургаан утас жингэнэн уянгалаад эгнэн зогссон гурван хөвүүн хоолой нийлүүлэн: «Бухал нурууны даана нуугдан 

	Булан еэвэнгээ ганцаараа мэрдэг, 

	Бусад нөхдөөсөө аминчлан тасарсан

	Булай нөхөр хэн бэ?

	Нэрийг нь хэлэх үү, байх уу, хэлэх үү байх уу?» гэж дуулахад багшийн хажууд сууж байсан Очирын нүүр барайгаад явчхав. Тэгтэл түүний хажуугаас Дондог нэлээд зэвүүцэнгүй өнгөөр

	— Булан еэвэн юм бол бусад хүнд яаж хуваадаг юм. Шал утгагүй юм дуулж байх юм гэх дуулдав. Гэсэн ч Дондогийн энэ үгийг гурван хөвүүний уянгалуулсан дуу олны сонорт хүргэсэнгүй.

	Хамтран зохиосон шог дууг нь анд нөхөд нь амьсгаа даран чагнаж, алга ташилтаараа урамшуулснаас ч болсон юм уу, анд найзынхаа дутагдлыг шүүмжилсэн дууг нь Чогдон багш анхааралтай сонсоод зэмлээгүйд нь баярласан ч юм уу гурван хөвүүний сэтгэл их догдолж, нууцалж байсан шог дуугаа найз нөхдөдөө үргэлжлүүлэн дуулахад хүрчээ. Тиймээс тэд алга ташуулж, нөхдөөрөө төдийлөн шаардуулалгүй аялгуут гитарынхаа хөгийг тохируулан шудраад дуулж гарлаа.

	«Хэв маяг нь гойд тохирсон

	Шив шинэхэн гутал байна аа хө

	Хэн ч өмслөө, үзэмж нэмэх

	Энгийн сайхан бахиал байна аа хө.

	 

	Урт сайхан түрийг нь

	Эргүүлэн нугалан маяглаад байвал

	Угийн найз тэр чинь

	Уйлаад гуйсан ч найзлахгүй шүү.

	 

	Аав ээжээ дуурайсан

	Аюулын хөөрхөн хүү байна хө

	Алдрайхан биед чинь чимэг болсон

	Арчилж янзалмаар халимаг байна аа хө.

	 

	Хар сайхан халимгаа

	Өрвийлгөн сөрвийлгөн ургуулаад байвал

	Хайртай найз тэр чинь

	Хамтарч хичээлээ давтахгүй шүү» гэсэнд түүдэг тойрсон хүүхдүүдийн дугуй тойрог тэр чигээрээ хөвөлзөн бүжиглэх мэт зэрэг хөхрөлдөв.

	Охид хөвүүдийн адтай чанга хөгжилдөөн. Хөндлөн тээгийн хөндийд шөнийн цэнгэг агаараар долгилон ойр хавийн дүнхгэр дүнхгэр ууланд цуурайгаа хадааж, уянгаа нэмж байлаа.

	Сандагийн хошигнол найз нөхдөдөө инээд авчирсан ч Дондог Очир хоёрт тийм ч сайхан таашаал авчирсангүй. Багтаж ядталаа уурласан Дондог Очирыг ханцуйнаас нь чангааж нөхдийн нь дундаас босгон түүдгийн гэрлээс зайлж харанхуй уруу уусах мэт одов. Даваа гуай Чогдон багш уруу дөхөж очоод чихэнд нь:

	— За хө. Танай хүүхдүүд сайн шоглож байна! шүү. Зарим хөвүүд үсээ хэт ургуулж, их муухай явах юм байна шүү. Бухлын цаана суугаад надад зэмлүүлсэн нөгөө хоёр чинь хэн билээ дээ байз... гэхэд Чогдон багш хариуд нь Дондог Очир хоёр уу гэсэнд Даваа гуай:

	— Тийм, тийм гэж тод хэлэв. Даваа гуай хоёр хөвүүний барааг олж харах гэж түүдэг тойрсон жаалуудыг нүдээрээ бүртгэн харсан боловч тэд байсангүй.

	... Эрдэнэчимэг ажилд гарах хүүхдүүдийн цайг чанахаар өглөө эртлэн босжээ. Зэврүүн сэрүүвтэр, хяруу унажээ. Өвсний толгойд буусан үдшийн хар чийг шөнийн сэрүүнд цайран царцжээ.

	Эрдэнэчимэг, дан цамцтай гарснаа жихүүцэн, ханын толгойд өлгөсөн нейлон хүрмээ өмсөөд гарлаа. Гэрийнхээ хаяанаас өчигдөр орой Сандагтай хамжин хугачиж бэлтгэсэн хуурай гишүүнүүдийг гадаа зоосон зуухандаа өрдөөд чүдэнз ширхийлгэн асааж гал үүсгэсэнд дүрэлзэн аслаа. Анх удаа тогооч болоод галлаж чадахгүй нүүр гараа халтартуулан утаа тортогт хорссон нүднээсээ нулимс цувуулан уур уцаар болон бухимдаж, будаагаа агшааж чадалгүй түлж байсныг бодвол Эрдэнэчимэг хэзээний туршлагатай тогооч болжээ.

	Галаа асаагаад чүдэнзээ халаас уруугаа шургуултал гарт нь нэгэн цаас баригдав. Гаргаж үзвэл хэв муутайхан бичсэн нэгэн зурвас байлаа.

	«За байз хэн миний халаасанд хийдэг билээ. Сандаг хийв үү? Үгүй ээ! Сандаг хийхгүй байх. Хийсэн байвал яана гэхээс бүх бие нь чичрэх шиг болов.

	За байз Сандаг биш бол өөр хэн байдаг билээ. Сампил юм болов уу, үгүй ээ! Сампил чинь Оюунтай үерхье гэж зурвас өгсөн гэнэ лээ. Тэгэхээр тэр биш байж таарна. Мөн ч юм болов уу? Өчигдөр орой түүдгийн дэргэд намайг юу гэж халаалаа. Миний хажууд зогсчихсон л марзганаад байсан шүү дээ. Магадгүй шүү» гэж бодлоо.

	«Юуны өмнө чамд өдрийн мэнд дэвшүүлье! Найз нь чамтай үерхье гэж бодовч танай ангийнхнаас, багшаас зовоод байх юм.

	«Сааршгүй цэнхэр өнгө

	Тэнгэр тэнгис хоёр байна

	Сарнишгүй нандин дурлал

	Танхил чи бид хоёрт байна. 

	Миний сэтгэлийг сэргээх хариу өгнө гэдэгт гүнээ найдна. Д...» гэж зурвасыг уншив.

	Эрдэнэчимэг: «За ямар ч байсан манай ангийн хүүхдийн бичиг биш байна. Хэн байдаг билээ» гэж хэсэг тээнэгэлзсэнээ: «Аа мэдлээ, мэдлээ. Дондог байна. Энэ муу бөндгөр чинь бүүр нойртоо мангуурчхаж» гэж толгойгоо зангидсан гараараа зодох аядаад зурвасаа дахин нүд гүйлгэн харав. Тэгээд «Хэнээр шүлэглүүлсэн юм бол доо. Биднээс ахадсан шүлэг байна даа» гэж бодоод золтой л инээчихсэнгүй.

	Эрдэнэчимэг, Дондог зурвас өгсөн шүү гээд бодоход, хамаг бие нь зарсхийх шиг. Ард нь гажиж муудсан хаалга ёолох мэт чийхран онгойж, хүн гарч ирсэн нь түүнийг давхийтэл сочоов.

	Тэгтэл Очир нойрмог нүдээр Эрдэнэчимэгийг харж инээх аядаад гол руу гүйв. Удсангүй найз нөхөд нь сэрээд босоцгоож байлаа. Эрдэнэчимэг ичиж сандарсандаа бичиг нь балартал атгагдсан зурвасаа зуухны ам руу шургуулж орхив.

	Хажууханд нь хоржигнон урсах голын хүйтэн усанд нүүр гараа мөлчийтөл угаасан Очир нойр нь сэргэж дуу шуу орчихсон гүйж ирээд:

	— Эрдэнэчимэг ээ! Найз нь Дондогийн захиаг чиний халаасанд хийсэн, чи аваа биз дээ гэж шивнэн хэлээд, юу гэж хэлэхийг нь хүлээн Эрдэнэчимэг рүү алмайрах.. мэт харав. Тэгэхэд нь Эрдэнэчимэг зэвүүцэж:

	— Шар хүний өмнөөс хар хүн гэгчээр чи юу юм. Би аваагүй, уншаагүй, үзээгүй. Би түүнийг чинь шатаачихсан, цаадахдаа намайг ингэж хэлж байна гээрэй! гэж үгээ давхцуулан хэллээ.

	Очир зовжээ: 

	— Аяар гэм. Хүүхдүүд сонсчихно гэснээ Эрдэнэчимэгийг

	— Яадаг юм. Сонсвол сонсож л байг. Ямар гэм хийсэн биш гэж дуугаа улам чангаруулан бухимдахад Очир дургүйцэж шоолон инээмсэглээд:

	— Өө тэгвэл байг!

	«Тогооч болсон энэхэн хугацаандаа

	Тогтож суухаа болиод байна аа, Эрдэнэчимэг ээ!

	Толгой томтой Сандагийгаа бодохлоороо

	Тогоотой будаагаа түлчих юм аа, Эрдэнэчимэг ээ!» гэж өчигдөр орой түүдгийн гэрлээс дайжиж, Дондогтой хамжиж байж найруулсан бадаг шүлгээ хэлсэнд Эрдэнэчимэг царайгаа улалзуулан:

	— Юу гэнэ ээ чи, ямар ичдэггүй нөхөр вэ! гэнгүүт дөчийн бетонтой уснаас шанагаар утгаж нүүр рүү нь цацав.

	Хүйтэн усаар шолбойтлоо норгуулсан Очир, Эрдэнэчимэгийг дахин ус утгаад цацахаар завдахад нь амжиж гэр рүүгээ ухасхийв.

	Эрдэнэчимэг, Очирыг ганц сайн усалсандаа инээчих шахсан боловч түүнийг гүйцэлгүй алдсандаа хордож:

	— Багш аа! Энэ Очирыг хараач! гэж дан бүрээстэй гэрийн гаднаас содон сонсогдохоор хашхирав.

	Эрдэнэчимэгийн шанагатай уснаас туулай шиг бүлтгэнэн зугтаж гэр рүү шургасан Очир, Чогдон багштай золтой л мөргөлдчихсөнгүй.

	Ааш зан дөлгөөхөн хүүхдүүдийнхээ дундаас үе ялгарамгүй тоглож наадаж явдаг залуу багш Чогдон, Очир руу том харснаа анзаарсан шинжгүй: 

	— За манай Очир чинь юу болоод байна аа. Өглөө эрт босож цаагуур цаагуур гүйгээд л... Бас тогооч охиноо орилуулж чарлуулаад л... гээд инээхэд Очир ичихийн цаагуур ичжээ. 

	Тэр сурсан зангаараа шилээ маажин толгойгоо гудайлган далилзаж байлаа. Хамаг хувцсаа норгуулсан. Очирын бээвийж зогсохыг хараад хажууд нь байсан хөвүүд тэсгэлгүй инээлдэв.

	* * *

	Гадаа гэргүй урины амьсгал ханхлуулсан хаврын улирал Эрдэнэчимэгийн сэтгэлд ч үр үндсээ цацсан юм шиг ер бусын догдлол авчирчээ.

	Наймдугаар анги төгсөж, эрдэм номын нэг шат ахина гэдэг үсээ салаалж сүлжээд, цэцгэн тууз зангидсан сурагч охинд шинээс шинэ зүйл билээ.

	Сүүлийн үед хичээлдээ эрс сайжирч сурлагын үзүүлэлт нь дээшилсэн Эрдэнэчимэгийг гэнэтхэн Алтанбулагийн техникумд суралцахаар саналаа өгөх болсныг ээж аав нь ч, ангийн андууд нь ч, багш нар ч гайхаад гайхаад барсангүй.

	Дээд сургууль төгсөж эмч болно гэж ярьдаг байсан охиныхоо санааг гэнэтхэн хувирсанд Бадарч бүүр ч их гайхжээ. Орой ажлаасаа эртлэн ирсэн Бадарч охиноо дуудаж урдаа суулгаад:

	— За охин минь чамайг Алтанбулагийн техникумд саналаа өгч байна гэж дууллаа. Юу болоов хүү минь, далавч чинь ургаж гүйцээгүй шахам байж гэнэтхэн гэр орноо орхиод ээж ааваасаа холдоно гэдэг чинь юу билээ. Аав нь охинтойгоо сайн зөвшиж ярилцъя гэж бодсон юм гэсэнд Эрдэнэчимэг унтууцах маягтай хормойгоороо оролдон доош тонгойгоод: 

	— Аав ээжийн бийд хүнтэй танилц! Агт морины бийд газар үз! гэж та нар ярьдаг шүү дээ гэж хэлээд дуугүй болов. Тэгтэл гаднаас Цэрэн ч орж ирэв. Аав нь арга ягдсан маягтай авгай руугаа хараад:

	— Охин чинь техникумд саналаа өгсөн байна. Сая багш нь над руу утасдаж байна гэж урамгүйхэн гүнгэсхийв. Ийм үг дуулна чинээ санаагүй Цэрэн чихэндээ итгэж ядан:

	— Юу, ямар техникум, ямар багш! гэж нөхөр охин хоёр руугаа ээлжлэн харж лавлахад Эрдэнэчимэг яавал ч яаг, ямар би гэм хийсэн биш гэсэн байртай дуугарсангүй бодлогоширч суув. Харин аав нь дуугарахаас залхуурсан юм шиг: 

	— Алтанбулагийн техникумд явахаар саналаа өгсөн гэж эдний ангийн багш Чогдон хэлж байна лээ гэж үгээ сунжруулан хэлээд санаа алдана. Цэрэнгийн дуу чангарч:

	— Үгүй чи чинь дээд сургууль төгсөнө. Эмч болно гээд байдаг биш билүү, гэнэтхэн ямар эз хатгах нь энэ вэ гэж хэлээд нөхөр рүүгээ хандаж:

	— Тэгээд багш нь юу гэж байна? гэсэнд аав нь:

	— Манай тэргүүний сайн сурагч есдүгээр ангид оруулна. Явуулахгүй л гэж байна лээ гэж амандаа гүнгэсхийв. Тэгтэл хажуугаас нь Эрдэнэчимэг:

	— Юу ярьж байгаа юм. Муу нь техникум, ТМС-д явдаг юм уу. Адилхан хүүхдүүд шүү дээ. Хачин юм ярих юм гэсэнд эцэг эх хоёр нь юм хэлсэнгүй. Бадарч санаа алдаж

	— За за тэгвэл юу гэх вэ. Өөрөө л мэдэх юм байгаа биз. Өдий болсон охиныг бид гэртээ манаж суултай биш гэж хэлээд нөгөө өрөө рүүгээ орчхов: Цэрэн хувцсаа янзлангаа:

	— Тэр ч дэмий байлгүй. Миний охин ямар ч байсан есдөө орж аравдугаар ангиа төгсөнө байх аа. Өнөө хэр нь аав, ээж чинь тэнхлүүн байгаа дээр юм сураад авбал алс хэт нь чамд ашигтай даа. Бид багштай чинь ярина аа. Охин минь сайн бод! гэж хэлээд миний араас «үгүй» гэж хэлчих вий дээ гэсэн шиг сэвэлзтэл алхалсаар нөгөө өрөөндөө орчхов.

	Өрөөндөө хоцорсон Эрдэнэчимэгийн сэтгэлд аав ээжийн нь хэлсэн үгс унасангүй. Өөр олон бодол эргэн харваж байлаа.

	* * *

	Тооны шалгалт болж байлаа. Намжил багш хоёр эгнээ ширээний хоорондуур хөлхөж, зарим хүүхдэд санаа авахаар үг хэлж, хажуугийнхаа хүүхдийн дэвтэр рүү хяламхийж өнгийсөн зарим нэгд нь анхааруулж байлаа. Эрдэнэчимэг тоогоо түргэн зөв бодохгүй бол болохгүй гэж хамаг ухаан бодлоо дайчлан шамдаж суусаар ноороглож бодсон хуудаснаасаа тооныхоо хариуг гаргачхаад олз олсон юм шиг баярлаж суув. 

	Сандагийг хартал шанаагаа тулан гүн бодолд унаж, тооныхоо учрыг олж ядан байв. Эрдэнэчимэг бодсон нооргоо, тавьж олгосон бичгийн ажлын цаасан дээр хичээнгүйлэн хуулж бэлэн болгоод, нооргийнхоо доогуур хийчхэв. Тэр Сандагийг харж 

	— Би намар, хадланд явахдаа Сандагт юу гэж хэллээ. Аа тийм, арав төгсөөд дээд сургуульд оролгүй яах вэ. Тооны хичээлд барахгүй л гэж айж байгаа биз. Ингэж бодож байгаа бол найз нь чадах ядахаараа тусална гэж хэлсэн шүү дээ гэж дурсан бодоод, нөгөө вариантынхаа тоог бодож эхлэв.

	Хэдийгээр өгөгдсөн тоо нь өөр ч, бодох арга нь ойролцоо байсан болохоор Эрдэнэчимэгт түүнийг бодох нь хэцүү биш байлаа.

	Эх захгүй эрээчсэн нооргийн хуудаснаас цэгцтэй ойлгоцтой хуулсан бодлогын хариу Эрдэнэчимэгийн ширээнээс Сандагийн ширээн дээр нэг мэдэхэд хүрсэн байлаа. Сандаг баярлан багшийн нүд хариулж байгаад цэвэрхэн хуулж нооргийг нь халаас руугаа шургуулаад бичгийнхээ ажлыг өгөхөөр суудлаасаа өндийв. Түүнийг нь анаж хүлээн суусан Эрдэнэчимэг ч дагаад бослоо.

	Тоогоо бодчихоод гуч гаруй нөхдөөсөө түрүүлж гарна гэдэг, тэр дундаа дотно найз Сандагаа шалгалтаас нь аваад дагуулж гарна гэдэг бахархалтай ч юм шиг Эрдэнэчимэгт бодогдож байлаа. 

	* * *

	Эрдэнэчимэг, хадлангаас ирцгээж хичээлээ эхэлсний дараахан болсон дээрх явдлыг ийнхүү нэхэн санаж суулаа. Ээж аавын нь дүнгэр дүнгэр ярилдах нөгөө өрөөнөөс хагас онгорхой хаалгаар бүдэг бадаг сонсогдоно. Эрдэнэчимэг ээж аавынхаа яриаг нойрон дундаа сонсож байгаа юм шиг... сонсох ч сонирхол байсангүй. Өнгөрсөн үйл явдлаа дурсан санан бодлогоширч бодол мөрөөдөлдөө бүүвэйлэгдэн суух нь түүнд таатай ч юм шиг. «... За тэгээд би яалаа, тэр нэгэн шалгалтаас хойш Сандагтаа үргэлж тусалдаг болсон шүү дээ. Би зургаа долоодугаар ангид тооны хичээлд тийм ч сайн хүүхдийн тоонд ордоггүй байсан биш үү. Яагаад тооны хичээлд сайжрах болов. Сандагтаа туслах бодлын үүднээс хичээсээр энэ шүү дээ. Тэгэхлээр би Сандагт сайн болсон хэрэг үү... Би Сандагт тэр шалгалтаас хойш бас нэг удаа тооны шалгалтад нь тэгж тусалсан. Энэ маань зөв үү, буруу юу. Мэдээж хэрэг буруу тус. Тэгэхээр би Сандагтаа хор хүргэсэн юм биш үү. Үгүй ээ! Сандаг ухаантай жаал. Тооны тэр нэгэн шалгалтаас гарч ирээд, би чамаар ингэж туслуулах нь буруу гэж хэлэхэд нь би ичих шиг болж билээ. Тэгээд бид хоёр тооныхоо хичээлийг хамтран давтдаг болсон юм.

	Оролдвол бүтдэг гэж үнэн үг. Хэн хэн нь тооны шалгалтад бусдын дэвтэр шагайхгүй л болсон доо. Шалгалт болгонд тоогоо хуулуулаад байсан бол юу болох байсан бол» гэж бодтол үүд тогших чимээ бодлыг нь таслав. 

	Мөрөөдлийг нь мэдсэн юм шиг Сандаг үүдэн дээр нь зогсож байлаа. Тэр түүнээс даалгаварт өгсөн зүйл, аар саархан зүйлийг асууж лавлаад хэсэг зогсоод яваад өглөө. Хаврын намуухан орой түүнийг дагаад салхинд гармаар санагдсан боловч Сандаг хамт гаръя гэсэнгүй. Аав ээж нь гэртээ байгаа болохоор юу юугүй гараад явчхаж ч болсонгүй. Гал зуухандаа ороод хоолоо бэлдэхээр мах гарган татаж зогсохдоо сонирхолтой ном уншиж байгаа юм шиг бодлынхоо түмэн өнгөнд сэтгэл нь эргэлдэж, хийж байгаа зүйлээ ч үл анзааран байлаа.

	... Хурал оройтож тарлаа, Сандаг Эрдэнэчимэг хоёр гэрийн зүг яаралгүйхэн алхаж, яриандаа бүүвэйлэгдэх мэт явж байлаа. Сандаг Эрдэнэчимэг руу хандаж:

	— Найз аа! Чи яагаад ХАА-н техникумд саналаа өгч байгаа юм бэ? гээд хэрэггүй шүү дээ гэсэн харцаар харахад нь Эрдэнэчимэг харц буруулан:

	— Яах вэ дээ. Найз минь хадлан дээр ажиллаж байх хугацаанд хөдөө нутаг миний сэтгэлийг татаад... Урьд нь би хөдөө төдий л явж байгаагүй болоод ч тэр үү, их сайхан санагдсан шүү. Тэгээд хөдөө аж ахуйн механикжуулагч болоод Даваа гуайнхаа бригадад ирээд ажиллахгүй юу. Чи ч бас тэгж бодож байгаа биз дээ? гэлээ. Сандаг хариуд нь тоймтой ч юм хэлсэнгүй дуугүй явснаа: 

	— Тийм нь ч, тийм ээ! Би бас л тэгж бодсон юм. Тэгээд л найз нь ХАА-н техникумд саналаа өгсөн юм. Тэгэхдээ чиний хувьд арай л эртдэх болов уу гэж найз нь бодох юм. Чам шиг тоонд сайн сурагч манай ангид байхгүй шүү дээ. Чогдон багш чамайг есдүгээр ангид нь үлдээнэ гэж байна лээ. Тэгээд ч сурлага сайтай боломжтой хүнд есдүгээр ангидаа орж цаашдаа дээд мэргэжил эзэмших нь хожоотой гэж бодож байна гэж хашир ухаалгаар хэллээ. Энэ нь зөвхөн Сандагийн үг төдий биш Чогдон багшийн нь үг байлаа. Нэг удаа Чогдон багш нь Сандагийнд ирж аавтай нь уулзахдаа:

	— Найдан гуай, танай хүү тооны хичээлд л жаахан тааруу, Гэхдээ энэ жил овоо болоод байгаа. Сурлага оролдлогыг нь бодвол есдүгээр ангид оруулмаар байна. Сандаг аавдаа нэмэр болно. Эртхэн мэргэжил эзэмшье гээд байгаа юм. Энэ нь ч эр хүний боддог л бодол. Тийм болохоор бид дэмжиж саналаа өгсөн сургуульд нь явуулъя гэж бодож байгаа. Харин манай ангийн овоо сурлагатай Эрдэнэчимэг техникумд саналаа өгөөд байгаа юм. Бид түүнийг зөвшөөрөхгүй байгаа. Одоо тэднийхээр орж ээж аавтай нь ярилцана гэж илэн далангүй хуучлахад аав нь:

	— Эрдэнэчимэг гэж ямар хүүхэд байдаг билээ? гэж лавшруулан асуухад:

	— Яагаа вэ, үйлдвэрт ажилладаг Бадарч гуайн охин. Та танина биз дээ. Танай зэргэлдээ байшинд байдаг гэхэд аав нь:

	— Өө заяа нь дэлгэр гэж, ингээд юм санахаа больсон золиг шүү. Энэ баруун байрны Бадарчийн Эрдэнэчимэг үү. Танилгүй яах вэ дээ. Эдний манайхан чинь нэг дор олон жил айл аймаг явж байгаа бараг ах дүүс шиг улс. Тэр охин чинь манай хүүгийн найз байхгүй юу гэж хэлээд инээж байв.

	Үүнийг хажуугийн өрөөнөөс нь Сандаг сонсож суулаа. Аав нь дуугүй сууснаа:

	— Бадарчийн охин ч арай л яарч байгаа юм болов уу даа. Сурлага сайтай бол арай төгссөн л дээр байх даа. Үгүй тэгээд муу нь тэр техникум, ТМС-д явдаг юм биш байгаа биз гэж нухацтай нь аргагүй асуултыг асуултаар хариулахад залуу багш тэвдэж:

	— Яалаа гэж дээ, Найдан гуай минь! Гэхдээ л бид Эрдэнэчимэгийг явуулах дургүй байгаа юм гэж дуугаа чангаруулан хэлэхэд нь аав нь

	— Аан! гэж амандаа дуулдах төдий хэлэв. Аав багш хоёрын нь яриа үүгээр цэглэж билээ.

	Сандагийн сэтгэлд багшийн нь энэ үг Эрдэнэчимэгийн ирээдүйг бодсон ухаалаг үнэн үг шиг бодогдож байв. «Багш намайг тоонд овоо болсон гэж байна. Энэ маань Эрдэнэчимэгтэй холбоотой шүү дээ» гэж бодоход бас ч таатай ч юм шиг... Ингэж тэр нэгэн оройн аав багш хоёрын дунд өрнөсөн яриа, энэ орой Эрдэнэчимэг Сандаг хоёрын хооронд дахин өрнөжээ.

	Эрдэнэчимэг, есдүгээр ангид дэвшиж суралцах нь чамд ашигтай гэсэн энэ үгийг ганц энэ удаа сонсож байгаа биш болохоор түүнд тийм ч шинэ зүйл сонсогдсонгүй. Сандаг Эрдэнэчимэг хоёр цэцэрлэгийн хажуу дахь явган сандал дээр суулаа. Үдшийн бүрэнхий болж, ойр хавийн гэрэл нэлэнхий асаж тосгон нь шөнийн тэнгэрээс газарт буусан тэнгэрийн заадас шиг харагдана. Үдшийн цэлмэг тэнгэрт үй түмэн одод хар хилэн дээр асгасан сувд тана шиг гялтганаж эх орны үдшийг улам ч үзэсгэлэнтэй болгосон шиг уянгатай. Чухамдаа тэнгэр газрын оддын дунд суух шиг ер бусын сайхан. Тэр хоёр хэдхэн мөчийн өмнө өвгөн буурлуудаасаа иргэний паспорт гардаж захиа даалгаврыг нь сонссон болохоор энэ орой хэн хэнд нь сайхан санагджээ.

	— За ингээд арван зургаан нас хүрч, иргэний паспорт гардан авдаг байжээ гэсэн Сандагийн үг Эрдэнэчимэгт үдшийн агаарт дамжин содон сонсогджээ. «БНМАУ-ын иргэн» гэсэн жижигхэн улаан дэвтэр нас биед хүрч эр хүн болсны бэлгэ тэмдэг мэт бодогдсон ч юм уу, Сандаг энэ үгийг хэлэхдээ нэн уяралтай ч юм шиг, нөгөө бодлын нэн их санаашрал мөрөөдөлтэй ч юм шиг хэлжээ. Үүнийг Эрдэнэчимэг сэтгэл зүрхээрээ мэдрэх шиг болжээ.

	Тэгээд ч Эрдэнэчимэг «Арван зургаан насны хавар аа!» гэж өөрийн эрхгүй хэлчихлээ. Тэр энэ үгийг яагаад хэлснээ өөрөө ч анзаарсангүй.

	Тэр хоёрын хэн хэн нь уйтгартай ч юм шиг... Ямар нэгэн юм мөрөөдөн алс хол явмаар ч юм шиг... Жирийн нэг хаврын энэ орой, том болж насанд хүрсэн ч юм шиг... Ингэж арван зургаан насны хавар хоёр найзад уярал мөрөөдөл олон бодол дагуулан ирж, сэтгэл бодол нь олон сайхан мөрөөдөл тэмүүллийг соёолуулах шиг болжээ.

	Хоёр найз явсаар Эрдэнэчимэгийн гэрийн ойролцоо ирлээ. Сандаг:

	— За Чимгээ! Баяртай! гэж хэлээд гараа сунгалаа. Эрдэнэчимэг түүний гарыг атгахад гараар нь дамжин Сандагийн халуун дулаан илч бие рүү нь гүйж байх шиг сонин байжээ:

	Сандаг гарыг нь атгасан хэвээр харцаа тогтоож удтал ширтээд санаа алдав. Сандагийг санаа алдахад хаврын үдэш дагаж санаа алдах шиг... Юундаа тэгж их догдолсныг бүү мэд. Эрдэнэчимэг Сандагийн харцнаас нүд буруулаад, яг энэ эгшинд ямар нэг шинэ зүйл хэлнэ дээ гэж бодсон боловч Сандаг гарыг нь тавиад алс хол явж байгаа юм шиг гараа өргөөд эргэж харалгүй шуудхан явчхав. Яагаад ч юм Эрдэнэчимэгт энэ орой нэн уяралтай, уйтгартай цаг шиг бодогджээ. Сандаг хориодхон алхмын зайтай зэргэлдээх байшин руу нь биш хэдэн зуун километрийн зайтай хөндөлдсөн давхраа давхраа хөх уулсын цаана яваад өгсөн юм шиг Эрдэнэчимэгт санагджээ.

	Гэртээ орж ирээд хоолоо идэх зуур цонхоороо Сандагийн гэрийн зүг харвал тэдний хоёр цонх гэрэлтэй. Хос нүд, хоёр цонх тэдний байрыг, Эрдэнэчимэгийг ширтэж байх шиг түүнд бодогдлоо.

	* * *

	Галт тэрэг дохиогоо хангинуулан аажуухан хөдлөхөд зогсоол дээр өнгө өнгийн хувцастай хүмүүс сайн яваарай, захиа бичээрэй! хэмээн бүдүүн нарийн хоолойгоор хашхиралдан дагаж, гараараа даллан гүйсээр хоцров.

	Галт тэрэг түжгэнэн хурдалсаар одлоо. Төрөлх тосгон хайрт сургуулийнхны нь дундаас нэгэн хөгжилтэй хөвүүн ажил амьдралын өөр нэгэн замаар яваад өгсөн нь Сандагийн найз нөхдөд хөнгөн гуниг төрүүлжээ. Тэдний дунд Эрдэнэчимэг бусдаас гунигтай явав. Гэсэн ч тэр гунигаа бусдадаа мэдэгдэхгүйг хичээж байлаа. Хажуугаас нь Оюун адтай хөхөрч:

	— Чимэг ээ! Чиний Сандаг яваад өглөө шүү дээ. Хамт явж болсонгүй юү гэж дооглон аальгүйтэхэд Эрдэнэчимэг гайхаж:

	— Юу чиний... бид цөмөөрөө л үерхдэг шүү дээ гэж давшлахад Оюун зугтааж

	— Харин тэгээд яагаа вэ. Бидний Сандаг, чиний Сандаг гэж тас тас хөхөрсөөр гүйцэгдэхгүй байв. Тэгэхэд нь Эрдэнэчимэг:

	— Аа тийм үү! Чи сайхан мэдээрэй! Чи ч гэсэндээ Сампилыгаа хол явбал санах л байх даа гэж эгдүүтэй хэлэв.

	Оюун инээдээ барьж:

	— Юу гэнэ ээ чи! гээд Эрдэнэчимэгийг хойноос нь хөөв.

	Ингэж бие биеэ шогчилж, хөөцөлдөн тоглохдоо хэн хэн нь тийм ч дургүй байсангүй. Эрдэнэчимэг гэрийнхээ зүг урам муутайхан алхалж явахдаа:

	«Ингээд бид хоёрын амьдралын зам хоёр өөр замаар саллаа гэж үү. Сандаг чи найздаа хэлэх ёстой үгээ хэлэлгүй явчихлаа гэж үү дээ. Наймд ордгийн намар хадланд явахдаа чи надаас юу гэж асуулаа. Чи хэзээ гэрлэх вэ? Хэрэв... гээд үгээ гүйцээлгүй ичингүйрч явсан бус уу. Манай ангийн охид цөм л хэн нэгнээсээ үг сонсож зурвас авсан байх юм. Би түүнээс зурвас ирнэ гэж хүлээсээр горьдсоор байсан бус уу гэтэл Дондогоос ирж байдаг. Арван зургаан насны хавар сэтгэлд минь анхны хайрын цэцгийг ингэж соёолуулсан хэрэг үү.

	Сандагийг тэгж асуухад тодорхой хариулдаг нь буруу байж уу. Огт хариулдаггүй л байж. Миний тэр хариу үгнээс болоод Сандаг надад зурвас өгөөгүй ч байж болох юм. Үгүй ээ! Тийм байх ёсгүй. Сурагч хүний хэлэх ёстой, бодож явдаг үгийг л хэлсэн. Сандаг хэтэрхий бүрэг юм уу? Бид дандаа л уулздаг. Уулзсан хэр нь олигтой юм ярьдаггүй. Надад охид эхэлж хайраа илчилнэ гэдэг нэг л эвгүй юм шиг санагдах юм. Хэн хэн нь дуугүй явсаар сургуулиа төгсөж амьдралын хоёр өөр замаар явцгаавал яана гэж бодоход Эрдэнэчимэгийн зүрхээр өвдөх шиг болж байв.

	Сандагтаа би муу тусалснаас миний найз техникумд суралцах болсон ч байж мэдэх юм. Тийм биш, бид хэн хэндээ л тусалсан даа. Одоо Сандаг маань техникумд очоод тооны хичээлд толгой өвдөхгүй дээ.

	Сандагтай цуг сургуульд явсан бол өдийд ингэж юунд шаналах билээ дээ. Багш, аав ээж хоёроос болж байгаа юм... гэж бодоход уйлмаар ч юм шиг. Үгүй ээ! Эд маань миний төлөө гэж явдаг улс. Ялимгүй юмнаас болоод ирээдүйгээ хөнгөн мөчид шийдвэрлэхээс сэргийлсэн хэрэг биз. Юу ч гэсэн би Сандагтай жирийн сайхан үерхлээр насан турш үерхэхийг хүсэж байна» гэж өөртөө дуулдах төдий хэлээд гэрийнхээ зүг яаруухан алхлаа.

	Намрын нар таатайхан ээж, нар бодол хоёр нь Эрдэнэчимэгийн сэтгэлийг улам саруулхан болгох шиг болжээ.

	* * *

	Галт тэрэг жигдхэн хурдалж, түүний цонхоор хавийн байгаль кино зураг шиг жирэлзэн өнгөрнө. Галт тэрэгний зогсоол дээр гараа даллан зогсож хоцорсон Эрдэнэчимэг, Оюун, Дондог гээд найз нарын нь үдэлтийн инээмсэглэл Сандагт тодоос тод дүрслэгдэн үзэгдэнэ.

	Сандаг, сурагчийн формоо костюм, пиджакаар сольсных юм уу, стипенд авдаг мэргэжлийн сургуульд явж байгаагийнх ч юм уу том болж, эр бие нь өссөн ч юм шиг, шүлэг зохиол бичмээр ч юм шиг сонин санагдаж байлаа. Сандаг шүлгийн санаа олох гэж бодлоо төвлөрүүлэн гиюүрнэ. Гэтэл түүний сэтгэлд «Би бодол тээж явна. Намайг галт тэрэг тээж явна. Биднийг он цагийн урсгал тээж явна» гэсэн шүлгийн нэгэн санаа орж ирнэ. Тэгээд шүлэг болгох гэж бодлоо эмхлүүлж ядан байтал «Нээрэн л он цаг биднийг ингэж л тээж яваа даа. Он цаг хэмээх аварга галт тэрэг тасралтгүй хөврөх урт замдаа биднийг суулган ажил үйлсийн гараа, бариа өөд довтлох юм даа» гэх зэргийг бодож байв. 

	[image: image1]

	Галт тэрэг урагшилсаар... Сандагийн танил дотно нэгэн хөндийн хажуугаар хурдлав. Хойноосоо урагшаа үргэлжилсэн уудам хөндий, хөвөөгөөрөө бургасан шугуйгаар эмжигдсэн нэгэн гол энэ бүхэн түүнд дотно санагдаж, «Хөндлөн тээг» байна гэж амандаа өөрийн эрхгүй хэлэв. Хэрэв хажууд нь найз нөхдөөс нь явсан бол «Хөндлөн тээг, Хөндлөн тээг тэр байна» гэж чангаас чанга хашхиран хэлэх байсан биз дээ.

	Майхан гэрийн нь буудал шарлан харагдаж, түүнээс цаахна «Болзоотын бор толгой» суудал дээрээ өндөлзөх мэт харагдав. Усан цэнхэр манан дунд шоволзон үзэгдэх хөх өндөрлөг Сандагийн сэтгэлд нэгэн дуртгал сэргээв. 

	... Намрын налгар өдрийг ажлын талбарт өнгөрөөнө гэдэг хүүхдүүдэд хэчнээн таатай байсныг өгүүлэвч баршгүй. Хүүхдүүд нэг цаг ажиллаад хориод минут амарна. Энэ бол Чогдон багшийн гаргасан хуваарь. Нэгэн удаа амралтаар хүүхдүүд бяцхан наадам зохион байгуулж, наадмын гол хөгжөөгч нь Сандаг болж билээ.

	Чогдон багш хүүхдүүдээ тойруулж суулгачхаад хоёр талцуулан хөвүүдээ барилдуулав. Даваа гуай найр наргианд дуртай болохоор ойролцоох довцог дээр траектороо зогсоогоод инээд алдсаар хүрч ирэв.

	Сандагийн дэвэх нь бүүр ч инээдтэй. Тэр алсын уулын толгой харж шүхэрлэн дэвсээр сүр бадруулан гарч ирлээ. Нөгөө талаас жижигхэн давжаа биетэй Очир дэвэхээсээ ичин толгойгоо илсээр хөвүүдээр түрүүлэх шахаж гарч ирлээ.

	Сандаг, Очир юухан байх вэ гэсэн янзтай ихэмсэг зогстол Очир яах ийхийн зуургүй год үсрэн доогуур нь орж өргөөд тавьчихав. Сандаг газар тэрийн хэвтсэн хэвээр:

	— Сая би ямар амархан ойчив оо! Лав газар хөдөлсөн байх аа гэсэнд нөхөд нь хөгжилдөн хөхрөлдөв. Тэгэхэд нь Даваа гуай Чогдон багш руу хандаж: 

	— Энэ Сандаг бас алиа золиг шүү. Хаа явсан газраа хүн инээлгэж явах юм даа гэсэнд Чогдон нуг нуг хөхрөн

	— Манай Сандагт алиалахын авьяас байна уу гэхээс биш аварга болохын авьяас даанч байхгүй юм байх аа гэлээ. Очир өөрөөсөө том хөвүүдийг уран мэх, хурдаа хөдөлгөөнөөр шаламгайлан шороодуулсаар түрүүлж билээ.

	Сандагийг Очирт унахад болж гэм гэж бодож зогссон Дондог түүнийг хошигнон алиалахад өөрийн эрхгүй инээж зогсоно.

	Хээр гадаа сэтгэлээ сэргэтэл хөхрөлдөхөд алжаал зүдрэл хийсэх мэт алга болдог ажээ. Наадам арваадхан минут үргэлжилсэн боловч хүүхдүүдийн сэтгэл илт сэргэж билээ. 

	«Ажилдаа» гэсэн Чогдон багшийн командаар хүүхдүүд нэгэн зэрэг хөдөлцгөөв. Тэгтэл шувуудын ганганалдах сонсогдож бүх хүүхдийн хараа тэнгэр өөд хандав. Малгайн чинээ үүлгүй тунгалаг хөх тэнгэрт утасны тасархай шиг хүврэлцэн нисэх шувуудын цуваа алгуурхан урд зүг хөвөрч байв. Жигдхэн уянгатай ганганалдаж, шувууд хүүхдүүдийн сэтгэлд дуугаа шингээсээр дээгүүр нь өнгөрч явлаа. 

	Сандаг саравчтай малгайгаа базаж атгаад:

	— Ай даа, шувуухайнууд минь шулганан ганганалдсаар хаа холыг зорино вэ. Аавд минь мэндийг дамжуулаарай гэж амандаа зөөлөн хэлээд урагш хэд алхтал Дондогийн хөлийг санамсаргүй гишгэчхэв. Дондог уурлаж

	— Мөр дээр чинь бүхэл бүтэн хүн байна, үзэхгүй байна уу? Эсвэл өдөж байна уу? гэж урдуур нь хөндөлдөв. 

	— Уучлаарай, найз нь шувуу харж байгаад хөл дээр чинь гишгэчихлээ гэсэнд

	— Чиний өдөх чинь багадаагүй! гэж ханхалзав. Тэгэхэд нь Сандагийн зэвүү хүрч:

	— За боль л доо! Иймхэн юманд уурлаад байхдаа яадаг юм гэсэнд

	— Хүний хөлийг бяцартал гишгэчхээд бас иймхэн гэнэ ээ чи. Тавлаж байна уу! гэж сайхан далим боллоо гэсэн янзтай салах шинжгүй хөндөлдөв.

	Аз болоход багш, Даваа гуай хоёр тэдний дэргэд байсан болохоор хэн хэн нь хулчийгаад хөдөлсөнгүй. Даваа гуай багшийн нь дэргэд зогсоод шувуудыг уйтгартай дагуулан харснаа;

	— За ингээд яваад өглөө дөө гэснээ:

	Та нар минь ч гэсэн удахгүй яваад өгнө дөө. Хэдхэн хоног цуг байсан ч гэсэн дэндүү их даслаа даа гэж хэлээд санаа алдав.

	Тэгэхэд нь уул шиг бараатай өвгөн тракторчаа хүүхдүүд орхиод явахад хэцүү юм шиг санагдаж байв. Удалгүй тэнгэр харан гуниглан зогссон хүүхдүүд Чогдон багшийн «Хөдөлцгөөе!» гэсэн дуугаар бүгд зүг бүр тийш ажлын байр руугаа явцгаав.

	Дондог Сандагийг бараадан өдөх санаатай ойртож очоод:

	— Хулчийгаагүй бол үзэлцье! гэсэнд Сандаг:

	— Би ер нь чамд ямар гэм хийсэн бэ гэсэнд Дондог:

	— Аа чи хийсэн гэмээ мэдэхгүй байна уу. Намайг элдвээр доромжилсноо санахгүй байна уу. Өнөөдөр санаатай хөл гишгэж байна. Чамтай нэгийгээ үзэлцэнэ дээ. Бие биедээ санах юмгүй болсон нь дээр! Багшийн нүднээс далд гээд байгаа юм бол орой «болзоотын бор толгой» дээр үзэлцье гэхэд.

	— Чиний болзоотын бор толгой гэж ямар толгой байсан юм гэв. Дондог улам ч зэвүүцэж:

	— Яагаа вэ тэр гэж гэр майхны урдхан дүнхийх нэгэн өндөрлөгийг зааж хэлэв. За тэгье л дээ. Харин чи сүүлд нь битгий гоншгоноод байгаарай! гээд цааш эргэв.

	... Болзоотын бор толгой дээр очих цаг боллоо. Тэнгэрийн баруун хойд хаяагаар бараавтар үүл хурж, сэрүү татаад бороо ч орох янзтай. Сандаг Сампилыг, Дондог Очирыг дагуулан нөхдөөсөө нуугдан байж өндөр хяр руу явцгаалаа. Хадат хяр дээр ирэхэд усархаг хар үүл хажууханд нь сүглийх модот өндрийн цаахнаас гарч ирнэ үү гэлтэй нүүгэлтэж, бороо хурын өмнөх чийг ханхлуулсан хүчит салхи хүүгээн үлээв.

	Гэтэл хэд хэдэн хар хэрээ баргиа муухай гуугачсаар зүүн зүг одох нь тэдний зодолдох гэж байгааг хавь орчинд зарлан хашхичих мэт. Үзүүрээсээ шарлаж хатсан өтгөн сахлаг өвс ногоо үндсээрээ зулгарам ганхаж уурлан уцаарлаж, зодооноо боль боль гэх шиг. Хадат толгойн орой дээр Сандаг Дондог хоёр зангидсан гараа чангаас чанга атган бие бие рүүгээ дөхөж явна. Тэдний ойролцоо Очир Самдан хоёр айх гайхах хослон харсаар зогсов. Хүчит салхи тэдний хувцасны хормой хотсыг хийсгэх нь зодооны нь болиулах гэж хажуу талаас нь үл үзэгдэх их хүчээр саатуулж байх шиг. Сандаг Дондог хоёрын хоорондын зай улам ойртсоор. Ойролцоогоос нь харуулдах Очир Сампил хоёр зүрх түгшин байтал тэнгэрийн дуу хажууханд нь тасхийж намар оройхон болсон боловч зуны аадар шиг усан бороо гэнэтхэн асгав. 

	Аянгын дуу борооноос айсан Дондог Сандаг хоёр нэгэн том хадны ёроолд дэгдээд орчхов. Сандарсан хоёр хойноос нь гүйж очиход Сандагийн цувыг толгой дээрээ нөмөрчихсөн хоёулаа инээмсэглэчихсэн сууж байлаа. Ширүүн бороо тэнгэрийн дуутай алсалж, зүсэрч эхлэхэд тэр дөрөв гэр майхныхаа зүг бие биеийнхээ цуваар толгой түрүүгээ халхалсаар гүйцгээнэ. Борооны усан дуслууд тэдний хувцсыг төдийгүй сэтгэлийн нь хирийг угааж байх шиг...

	... Хөндлөн тээгийн уудам хөндий бараг шувтраагүй байхад өгүүлэхэд багагүй хугацаа орох энэ нэгэн дурсамж Сандагийн сэтгэлд ургаж нүдэнд нь жирэлзэн харагдах шиг болж билээ.

	— За байз түүнээс хойш Дондог бид хоёр бие биеэ ойлгож, жинхэнэ найзууд болсон юм. Хожим нь Дондог Эрдэнэчимэгт зурвас өгөөд «үерхье» гэхэд дээд сургууль төгстөлөө би нэг ч эрэгтэй хүүхэдтэй үерхэхгүй шүү. Найз аа! гэсэн. Тэгж үнэнээ хэлж байгаа болохоор нь би Эрдэнэчимэгийг зовоохгүй. Зарим охид ямар нь ч мэдэгдэхгүй хөвүүд биднийг зовоогоод байдаг юм. Тийм охидод би дургүй. Улам л зовоогоод баймаар санагддаг юм гэж билээ. Манай Дондог хэгжүүн юм шиг боловч тулаад найзлахад сайн хүү шүү.

	Аа тийм. Даваа гуайг ирдэг орой модонд яваад яалаа. Дондог Эрдэнэчимэг бид хоёрын нэрийг модон дээр сийлээд түүнээсээ болж муудалцах шахал уу. Хэдийгээр тэгж модон дээр нэрсээ «мөнхжүүлэхдээ» дургүй юм шиг загнасан боловч сэтгэлдээ би дургүй биш байж билээ. Эрдэнэчимэгт тэр модыг харуулсанд байгаль хамгаалах биш сүйтгэж байх шив дээ та нар гэж намайг бичсэн юм шиг таагүйхэн харсан. Гэвч бас л дургүйгүй байх шиг санагдсан. Тэгээд хадлангаас буухын урьд орой тэр модон дээр очиход бид хоёрын нэр балраагүй хэвээр байсан. Би тэр модыг нэг сайн тэврээд хүн харчхаагүй байгаа даа хэмээн хээр хөдөө өөрөөсөө тун их ичиж билээ.

	... Чогдон багш эрэгтэй хүүхдүүдийг ээлжээр Эрдэнэчимэгт туслуулж билээ. Алтанхуягаас эхлэхэд нь нэрсийн эхний үсгийн дэс дараагаар ээлжлүүлэх нь дээ, тэгвэл ч миний нэр их хойно гарах тул надад Эрдэнэчимэгт туслах ээлж ирэхгүй нь ээ дээ гэж бодож байлаа. Гэтэл нөгөөдөр нь Тэрбишийн ээлж таарав. Тэгэхлээр нь би, нэрсийн дэс дараагаар биш юм байна, багшийн цохолт л шийддэг юм байна гэж бодоод багшаас маргааш би Эрдэнэчимэгт туслах уу гэж золтой л гуйчхаагүй юм. Тэгтэл аз болж багш миний бодсоныг таасан юм шиг намайг томилсон юм. Хоол хийхээр гурил элдэж суутал нэг сонин бодол орж ирээд би инээчхэв. Эрдэнэчимэг намайг хараад: 

	— Чи юу гэж инээгээд байгаа юм гэхэд нь би:

	— Нэг сонин юм бодоод оо! гэсэнд Эрдэнэчимэг надад хэлчих л дээ гэв. Би хэлж зүрхэлсэнгүй. Нэг харсан Эрдэнэчимэг жуумалзаж сууна. Тэгэхэд нь би:

	— Чи бас юу гэж инээгээд байгаа юм? «гэсэнд Эрдэнэчимэг:

	— Аа, би бас сонин юм бодоод... 

	— Надад хэлчих л дээ.

	— Чамайг хэлээгүй байхад би юу гэж хэлэх вэ дээ.

	Яагаад ч билээ. Бидний яриа ингээд завсарласан. Юу бодсоноо хэн хэнээсээ асууж лавлаж амжаагүй, таг мартчихжээ. Гэтэл Эрдэнэчимэг өнөөдөр надаас:

	— Тэгэхэд чи юу бодсон? гэж асуугаад жилийн өмнө бодсон бодлыг маань санууллаа. 

	— Бид хоёр том болоод нэг гэрт орчихсон, ингээд гурил элдэж суувал ямар байх бол гэж бодсон юм гэж намайг хэлэхэд Эрдэнэчимэг:

	— Чамайг би яг л ингэж бодоод хэлэхгүй байна аа даа гэж бодсон юм гээд нүүрээ буруулсан шүү.

	Галт тэрэг жигдхэн хурдалсаар... Хажуугийн цонхоор жирэлзэн өнгөрөх налгар байгаль униар дунд будантан байнам.

	Бодол доо умбаж, нөхдөө дурсан санасаар яваа Сандаг цонхоор харан гуниглангуй зүүрмэглэнэ.

	Гэтэл хошуу ороогоод гартал Хөндлөн тээгийн эхэнд гал улаан тракторууд нэгэн эгнээ болон зугуухан зүтгүүлсээр хадлан хадаж явна. Хойхно нь өндөр дэнж дээр час улаан туг дэрвүүлсэн том эрээн майхан нисэх гэж байгаа тогоруу шиг 

	Сандаг энэ бүхнийг хараад:

	— Даваа гуай баяртай! Мөдхөн дүү Чинь танайхан дээр ирж хадлан хадна аа гэж амандаа шивнэн өтгөн сахлаг ногоон дундуур хүржгэнэн яваа ижил зүсний тракторуудын дундаас Даваа гуайн улааныг олж харах гэж хайсан боловч цөм л адилхан санагдаад болсонгүй. Жингийн цуваа шиг жигдхэн эгнээд аажуухан хадаж яваа тэдгээрийг тоолоход арван зургаа байлаа. Сандаг:

	— Арван зургаан трактор гэж дуулдах төдий хэлээд

	— Арван зургаан насны минь бэлгэ тэмдэг болон тракторууд нижигнэж байна уу даа. Бидний туулсан арван зургаан жил сэтгэлд тодрох арван зургаан улаан шувуухай юм уу даа гэж уяран бодоход «БНМАУ-ын иргэн» гэсэн гал улаан паспорт аваад Эрдэнэчимэгтэй гэрийнхээ зүг алхаж явсан хаврын тэр нэгэн орой сэтгэлд нь тодоос тод цэнхэртэж байв.

	Сандаг гэнэт нэг зүйлийг санаж, чемоданаасаа магнитофон гаргаж ирээд товчийг нь дарлаа. Өчигдөр нөхөдтэйгөө инээлдэн баясаж суусан хөөр баяр өрөөнд нь хангинав. Хоолой нийлүүлэн дуулсан нэгэн дууг сэтгэл догдлон сонсоод амандаа зөөлхөн дагаж аяллаа. Найз нөхдийн нь дуунаас Эрдэнэчимэгийн дуу содон тод сонсогдож байв.

	«Амьдралын минь алтан босго

	Арван зургаан нас минь

	Азтайхан, баяртайхан

	Арван зургаан хавар минь.

	Эх орныхоо эзэн

	Иргэний паспорт гардан аа гээд

	Хүлээж яарсаар чамтай золголоо

	Хүсэж мөрөөдсөөр чамтай учирлаа»

	Би арван зургаан настай!

